
        
            
                
            
        

    
	Хоц Намсраев

	 

	УРЬХАН ХАВАР

	(шүлэг, өгүүллэгүүд)

	 

	“УЛСЫН ХЭВЛЭЛ” Улаанбаатар хотноо 1956 онд эрхлэн хэвлүүлсэн номыг 
Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЦ НАМСРАЕВ

	Хоц Намсраев бол Зөвлөлт социалист Бүгд Найрамдах Автономит Буриад-монгол улсын социалист утга зохиолыг үндэслэгчийн нэг мөн. Тэр нь 1889 онд ядуу тариачны гэр бүлд төрөөд, хоёртойдоо бусдад үрчлэгджээ. Гуравтайд нь үрчилж авсан эцэг нь нас баржээ. Тэр үед өнчин ядуучуудын амьдрал маш хүнд байлаа. Баяд ноёдын адуу мал хариулан зарцлагдаж яваа ядуучуудын уйтгар гаслангийн гунигт дуу, сайн сайхан амьдралыг мөрөөдсөн тэдний мөрөөдөл Хижингийн голын жаварт царцан замхардаг байжээ.

	Баяд, ноёд ба ядуучуудын тэмцлийг тусган харуулсан үлгэр, домог Буриад-монголд элбэг билээ. Эмээ нь зав чөлөөндөө түүнээс бяцхан хүүд ярьж өгдөг байжээ. Хоц Намсраев наймтайдаа нутгийнхаа нэг өвгөнөөр монгол бичиг заалгаж эхэлжээ. Гэсэн ч тэр үед оюун билгийн түлхүүр болохуйц улс төр, утга зохиолын номыг олж уншихад тун хэцүү байжээ.

	Харин 1917 онд Орос оронд ялсан. Октябрын социалист их хувьсгал Буриад-Монголын ард түмний амьдралд шинэ үеийг нээсэн юм. Зөвлөлт засгийн жилүүдэд Зөвлөлт Холбоот Улсын Коммунист Намын үндэстний мэргэн бодлогын ачаар Буриад-Монголын эдийн засаг, соёлын хөгжилд хувьсгалт эргэлт гарчээ. Буриад Монголын ард түмэн нь Зөвлөлт засгийг тогтоон бэхжүүлж, социализмыг байгуулахын төлөө тэмцлийнхээ замд, хөдөлмөрч зохиолчдыг төрүүлжээ. Бүхнийг ялагч марксизм-ленинизмийн гэгээн сургаалыг удирдлага болгосон Буриад-Монголын зохиолчид нь буржуйлэг национализмын эсрэг шийдвэртэй тэмцэж, оросын ба зөвлөлтийн шилдэг зохиолчдоос сурч, олон зуун жилийн уламжлалт, ардын аман зохиолын ардчилсан чиглэлд түшиглэн, социалист агуулгатай, үндэсний хэлбэртэй утга зохиолыг өөрийн оронд үүсгэн хөгжүүлжээ.

	Хоц Намсраевын утга зохиолын ажиллагаа нь Буриад-Монголын зохиолчдын энэ тэмцэлтэй салшгүй холбоотой юм. Тэр нь утга зохиолын ажлыг 1919 онд эхэлжээ. Түүний бичсэн нэг бүлэгт жүжгүүд нь тэр үед гараар хуулагдан, нутгаас нутагт дамжин тоглогдож байжээ. Зохиогч өөрөө ч тэр тоглолтод идэвхтэй оролцдог байсан юм. Энэхүү нэг бүлэгт жүжгүүд нь хөдөлмөрчин олны үзэл санааг илэрхийлсэн хувьсгалч уран хурц үгээр баяд, ноёд, лам, бөө нарын шившигт бузар үйл явдлуудыг хайр найргүй уудлан илрүүлж, ядуучуудын амьдралын ирээдүйн сайн сайхныг гэрэлтүүлж, үзэгчид, уншигчдыг ангийн ухамсрыг дээшлүүлэн коммунист үзэл санаагаар хүмүүжүүлэхэд тусалж байжээ.

	Хоц Намсраев бол 1920-иод оны үеэс эхлэн өгүүллэг бичжээ. Тэр өгүүллэгүүддээ тэр үеийн ангийн тэмцлийн шинжийг үнэн байдлаар нь тусган үзүүлсэн байдаг. Үүнд жишээ болгож “Өнчдийн үхэл”, “Баян ба үгүйтэй”, “Өмч ба Хамт” зэрэг олон өгүүллэгүүдийг дурдаж болох билээ.

	1926 оны эхээр “Буриад-Монголын үнэн” сонины нэг дугаарт гарчиггүй шүлэг нийтлэгдсэн юм. Түүнийг зохиогч нь Хоц Намсраев байжээ. Зохиогч тэр шүлэгтээ хөдөлмөрчин олны эрх чөлөө, зол жаргалыг магтан дуулаад, хөдөлмөрчин олонтой нягт холбоотой шинжлэх ухааны алтан босго тийш бэрхшээлээс шантралгүй алхахыг сэхээтнүүдэд уриалжээ.

	Энэ үеэс эхлэн Хоц Намсраевын зохиолууд дараалан хэвлэгджээ. Түүний зохиолд тусгалаа олсон уран дүрслэл, хурц дайчин үг нь хөдөлмөрчдийг коммунист үзэл санаагаар хүмүүжүүлэх, Буриад Монголын утга зохиолын хэлийг баяжуулахад чиглэгдэж иржээ.

	Таван жилийн төлөвлөгөөний жилүүдэд Буриад-Монголын эдийн засаг, соёлын хөгжилд үлэмж их өөрчлөлт гарчээ. Хаант Оросын үед хамгийн хоцрогдмол орны нэг байсан Буриад-Монголын гүн тайгад фабрик заводууд цоо шинээр байгуулагдаж, атар хөндийд трактор, комбайны дуу тасрахаа больжээ. Гачаалаас гарч чадахгүй тархай бутархай хувийн жижиг аж ахуйтны оронд, бүтээл орлого ихтэй хамтын том аж ахуйтнууд байгуулагдсан юм. Улсын аж ахуй, машин тракторын станцууд шинээр буй болон өргөжжээ. Нударганчууд ангийн хувьд устгагджээ. Нийгмийн энэ их хувьсгалын үр дүнд социализмын үеийн шинэ хүмүүс төрөн гарч, хөдөлмөр тэмцлийн дундуур Коммунист намын үзэл санаагаар хүмүүжин хатуужжээ.

	Энэ үед Буриад-Монголын зохиолчид нь коммунист намын удирдлагын дор марксизм-ленинизмийг цуцалтгүй судалж оросын ба зөвлөлтийн шилдэг зохиолыг орчуулах, судлах социалист реализмын аргаар зохиол бичих их ажлыг хийж байжээ. Түүний үр дүнд Буриад-Монголд том хэлбэрийн зохиолууд бий болжээ. Түүний нэг нь Хоц Намсраевын бичсэн «Цэрэмпэл» гэдэг тууж юм. Энэ туужид Октябрын социалист их хувьсгалын өмнөх үеийн Буриад-Монгол дахь нийгэмлэгийн амьдрал дүрслэгджээ. Мөлжигч харгисуудын эсрэг эрх чөлөөний төлөө явуулж байсан ард олны тэмцэл бол энэ туужийн гол сэдэв юм. Энэ туужийн гол баатар бол ядуу малчны хүү Цэрэмпэл ажээ. Цэрэмпэл, ариухан Должидтой янаг дурлалын холбоог бэхжүүлэн, амьдралынхаа хувь заяаг хамтатгахаар шийджээ. Гэтэл баян Бадам хөрөнгө зөөр, хуучны мухар заншлаар түрээ барьж, ариухан Должидын нь хүчээр бэрээ болгохоор бэлтгэжээ. Үүний улмаас Цэрэмпэл, хуучны мухар заншил ба баяд ноёдын хэрцгийллийн эсрэг тэмцээд, харгисуудын зүгээс балмад хавчилт тамлалтыг амсжээ. Аюулт минутад тэр нь ариухан Должидынхоо урианд зоригжин ухасхийж, хэрцгий ноёныг муужиртал дэлсээд, хазааргүй мориндоо мордуут ум хумгүй зугтжээ. Цэрэмпэл орох оронгүй зовж зүдэрч явсаар, ядуучуудын тусламжтайгаар Оросын хувьсгалч ажилчидтай танилцаад амьдрал, тэмцлийнхээ зөв замыг олж байна. 

	Хоц Намсраев уншигч олны санал зөвлөгөөг халуунаар угтан авч «Цэрэмпэл» гэдэг туужаа засварлан шинэчлэх үндсэн дээр «Үүрийн туяа» гэдэг романыг 1950 онд бүтээжээ. Энэ романд Цэрэмпэлийн ухамсар, хувьсгалт үйл ажиллагааны өрнөлт, Орос Буриадын ард түмний интернационалист нөхөрлөл, ажилчин, малчны холбоо, коммунист намын роль улам тод тусгалаа олжээ. Хэрэв «Цэрэмпэл» гэдэг туужид ядуу Цэрэмпэл, Должид нарын хувь заяа нь амьдрал тэмцлийнхээ зөв замыг дөнгөж олж байгаагаар төгсдөг бол «Үүрийн туяа» гэдэг романд Цэрэмпэл, Должид нар оросын хувьсгалч ажилчид, коммунистуудын ачаар олж авсан зөв замаараа явж тэмцээд, дайснаа дарж дархан цолоо мандуулж байгаагаар төгсөнө. Цэрэмпэл Читийн коммунист намын хороонд «Би большевик намын даалгаврыг үнэн шударга явж биелүүлнэ. Танай намд хэлсэн миний үг, бүх амьдралын минь ариун тангараг мөн. Би өссөн төрсөн нутагтаа очоод ард олонтойгоо хамт ямар ч бэрхшээлээс ухралгүй ажиллана» гэж ам өгөөд түүндээ бүрэн эзэн болж байгаа нь ширүүн тэмцлийн дундуур тод харагддаг билээ.

	Хоц Намсраев Октябрын социалист их хувьсгалын хорин жилийн ойд зориулж “Нэг шөнө” гэдэг тууж бичсэн юм. Энэ туужийн гол сэдэв бол нударганчуудын үлдэгдэлтэй соргогоор тэмцэж, хамтын аж ахуйг бэхжүүлэн хөгжүүлэх явдал мөн. Энэ туужийн муу талын гол баатар бол хамтралын дарга Дамдин юм. Тэр нь үл бүтэх этгээдүүдээр өөрийгөө хүрээлүүлээд, бут цохигдсон нударганыг цөм тэжээж албан тушаалаараа далимдуулан шүүмжлэлийг хяхан хавчиж, эцэст нь шинэ хүмүүсийг алан хядах балмад явдалд шилжжээ.

	Энэ туужийн сайн талын баатрууд бол Ханд, Бааруу, Павел, Цэвэг, Аюуш нар юм. Эд бол социалист үзэл санаагаар хүмүүжсэн шинэ хүмүүс ажээ. Тэдний хоорондын элэгсэг харилцаа, хөдөлмөрийн хүмүүжил, улс төрийн өндөр сонор сэрэмжийг үзэхэд бахтай билээ. Намын байгууллагаа хүрээлж нягтарсан хамтралчид, нударган Дагвын түшиг болсон Дамдин мэтийн алан хядагч, хорлон сүйтгэгчдийн эрээгээ алдсан заль мэх, хуурамч багийг нь хэмх цохин устгаад, шүүмжлэл, өөрийн шүүмжлэлийг өрнүүлж байна.

	Германы фашизмыг эсэргүүцсэн Зөвлөлт Холбоот Улсын эх орны их дайны жилүүдэд Зөвлөлтийн хүмүүсийн баатарлаг үйлс, бэрхшээлээс айлгүй даван туулах дайчин хатуужил, ялалтдаа бат итгэх итгэл, эрэлхэг зориг, зөвлөлт эх оронч үзэл-энэ бүхэн бол Зөвлөлтийн зохиолчдын уран бүтээлийн гол сэдэв байсан нь мэдээжийн хэрэг билээ.

	Хоц Намсраев энэ сэдвээр “Ялалтын туяа”, “Алтан сум” гэдэг хоёр туужийг бичсэн юм. “Ялалтын туяа” гэдэг тууждаа жирийн хамтралчин Хишигт дайн эхэлмэгц Зөвлөлтийн армийн эгнээнд багтан, олон нөхөдтэйгөө хамт фронтод очоод, фашист яргачдыг хиар цохилцон Зөвлөлт Холбоот Улсын баатар болсныг, хамтралчин бүсгүйчүүд фронтод байлдаж яваа дайчин нөхдийнхөө төлөө нэмүү хөдөлмөрлөж байгааг тод дүрслэн үзүүлсэн бол “Алтан сум” гэдэг тууждаа хамтралчин Ферапонт Головатын жишээгээр ажиллахыг пионер Дондог, хамтралчин өвгөн Бараан хоёр санаачилсныг “Үнэн” хамтралын намын байгууллага нэн түрүүн дэмжээд, нийтийн хүртээл болгож “Үнэн” хамтралынхан нисэх онгоц бүтээгээд фронтод бэлэглэж байгаа эх оронч хөдөлгөөнийг үзүүлжээ.

	Дайны дараа Зөвлөлтийн ард түмэн энх тайван үеийг бүтээн байгуулах хөдөлмөрт шилжсэн билээ. Зөвлөлт Холбоот Улсыг хөгжүүлэх таван жилийн төлөвлөгөөнүүдийг биелүүлэх, давуулан биелүүлэхийн төлөө Зөвлөлтийн ард түмний тэмцсэн тэмцэл бол Зөвлөлтийн зохиолчдын гол сэдэв болсон билээ. Энэ үед Хоц Намсраев “Идэр сурагчид” гэдэг тууж бичжээ.

	Хоц Намсраев бол тууж, романуудыг бичихийн хамт утга зохиолын дайчин хэлбэрийн нэг-өгүүллэг олныг бичжээ. Түүний бичсэн “Мэхчин, мэхчний нөхөр”, “Бодинсы өвгөн”, “Хар царайт”, “Ямаан Жамц” зэрэг нэлээд олон өгүүллэгүүдийг монгол аялгуунд буулган дор нийтлэв. Нийтэлж байгаа энэ өгүүллэгүүд бол хуучин нийгэмлэгийн үлдэгдэл, мухар бишрэлийн хорыг уран хошноор шүүмжлэн, хөдөлмөрчдийн атейст хүмүүжилд зориулагджээ. Жишээлбэл: зохиогч “Мэхчин, мэхчний нөхөр” гэдэг өгүүллэгтээ заль мэх хэрэглэн өөрөө өөрийгөө хувилгаан гэж өргөмжилсөн лам, түү- нийг ашиглаж, сүсэгтнийг мунхруулж, сорон мөлжиж байгаа ноён хоёрын дүрээр лам, ноёдын заль мэхийг хайр гамгүй элэглэн шүүмжилсэн бол “Хар царайт” гэдэг өгүүллэгтээ амьдралынхаа хувь заяаг далдын “хүчинд” даатгаад, тагтаанаас хүртэл айж баларч байгаа сүсэгтнийг дүрсэлжээ.

	Хоц Намсраев бол жүжгийн зохиолч юм. 1930-аад онд “Очноос гал” гэдэг жүжгийн зохиол бичжээ. Тэр жүжиг нь одоо ч Буриад-Монголын театруудын тайзан дээр амжилттай тоглож байна. Одоо үеийн сэдвээр “Жаргалын түлхүүр” гэдэг жүжгийн зохиол бичжээ.

	Хоц Намсраев бол Коммунизм байгуулж байгаа ажилчин, тариачны, цог жавхлан, хүсэл эрмэлзэл, үзэл санааг уран шүлгээр магтан дуулдаг юм. Түүний бичсэн “Эхийн ерөөл”, “Дурлалаас жаргал”, “Хүсэл зориг” зэрэг нэлээд шүлгийг энэ эмхэтгэлд оруулав.

	Хоц Намсраев “Хүсэл зориг” гэдэг шүлэгтээ:

	 

	«Эрдэм номын сурлагагүй

	Эгэл ардын хөвүүн билээ.

	Ажил байдал ардын тэмцэл

	Ачит багш минь мөн билээ»

	 

	гэж өөрийнхөө тухай бичжээ. Хоц Намсраев бол сурлага эрдэм мэдлэг, уран чадвараа, төрүүлж хүмүүжүүлсэн ард түмэндээ зориулжээ.

	Манай орны үй олон уншигчид, Хоц Намсраевын зохиолуудаас мэднэ. Түүний бичсэн “Хоньчны дуу” “Тэхүү шиг байдал” гэдэг хоёр шүлэг 1943 онд “Уран зохиолын цоморлог”-ийн нэгдүгээрт хэвлэгджээ. Хоц Намсраевын 60 насны ойг 1949 онд манай оронд өргөнөөр тэмдэглэсэн билээ. Хоц Намсраевын 60 насны ойг Москвад тэмдэглэсэн тухай өгүүлэл (Д. Сэнгээгийн) “Цог” сэтгүүлийн 1949 оны хоёрдугаарт нийтлэгджээ. “Цог” сэтгүүлийн мөн дугаарт Хоц Намсраевын “Эхийн ерөөл”, “Ардын дуунаас алтан”, “Дурлалаас жаргал”, “Хүсэл зориг”, “Хоньчин хүү” гэдэг шүлгүүд хэвлэгдсэн юм. “Цог” сэтгүүлийн 1955 оны 3 ба 4 дүгээрт “Хар царайт”, “Алиа Балдан” гэдэг хоёр өгүүллэг нийтлэгджээ. Одоо түүний “Үүрийн туяа” гэдэг романыг монгол аялгуунд буулгаж байна.

	Хоц Намсраев, Монгол-Зөвлөлтийн найрамдлын уламжлалт сараар тохиолдуулан 1955 онд манай улсад зочлон ирсэн билээ. Хоц Намсраев Монгол-Зөвлөлтийн ард түмний мөнхийн найрамдалд зориулж “Агуу их хань барилдлага” гэдэг шүлэг бичсэн юм. Тэр шүлэг нь Монголын “Утга зохиол” сонины анхдугаарт нийтлэгдсэн билээ. Тэр шүлэгтээ Хоц Намсраев:

	 

	Ардууд гараа барилцвал тэр чинь

	Агуу их хань барилдлагын тэмдэг шүү

	Ажлын хүчээ холбовол тэр чинь

	Амин их хэргийн шалтгаан шүү.

	 

	Халуун зүрхний хань барилдлага гэдэг чинь

	Хамгийг ялагч баатар хүчин болно шүү.

	Ах дүүгийн ариун найрамдал гэдэг маань

	Аглаг дээд жаргалын наран мөн шүү 

	 

	гэж бичжээ.


ШҮЛЭГ



	



	АРДЫН ДУУНААС АЛТ

	Цэцэн хүү төрвөл

	Цэх үнэн явдаг юм.

	Ардын төлөө тэмцвэл

	Ачтай баатар болдог юм.

	 

	Нэг ч түүнийг мартаагүй 

	Нэрлэн хэлэх зоригтой би.

	Үүнээс хожим орхилгүй

	Үүрд санах хүсэлтэй би.

	 

	Хэлсэн үг минь хэвдээ

	Хэзээ ч минийх байгаасай.

	Олсон эрдэм цагтаа

	Уран хурц яваасай.

	 

	Өвгөн залуу гэж ялгалгүй

	Үнэтэй ажил хийгээсэй.

	Үеийн үед ч өөрцгүй

	Үртэй тустай яваасай.

	 

	Өдөр шөнө сааталгүй

	Үнэтэй цаг улирдаг юм.

	Өөрт чинь нэг ч дуулгалгүй

	Өвгөн нас ирдэг юм.

	 

	Амьд явсан насанд

	Ажлыг жаргал гэдэг юм.

	Ардын хэлсэн үгэнд

	Алтны дусал байдаг юм.

	 

	Буриад манай орноос

	Болдын хурц шалгарна.

	Булт манай зоригоос

	Эрдмийн гэрэл сацарна.

	 

	Хойд үеийн хэргээс

	Хожим намайг итгээрэй.

	Ард олны түүхээс

	Алтыг алтаар олоорой.


ДУРЛАЛААС ЖАРГАЛ

	Дун цагаан шүдний чинь

	Цагаахныг гайхна би

	Дур янаг сэтгэлийн чинь

	Цайлганыг гайхна би.

	 

	Хундагатайхан дугарааг чинь

	Мэлтэлзэхийг нь гайхна би

	Хурц сайхан нүдний чинь

	Мэлмэлзэхийг нь гайхна би.

	 

	Жимсэн улаан уруулын чинь

	Жигдхэнийг гайхна би

	Жигүүр хархан хөмсөгний чинь

	Жирвэгэнэхийг гайхна би.

	 

	Аав ээжийнхээ хувиас уу

	Алд биеийнхээ золоос уу, 

	Хэний гэрт төрснөө

	Хэлээч урьхан аялгуугаар.

	 

	Нарны сайхан гэрлээс

	Нандин цэцэг ургаа юу?

	Цэлмэг эхийн цээжнээс

	Цэцэн цэврийг авчраа юу?

	 

	Хүний зүрх хөдөлгөм

	Хүүхэн царайгаа таниулаач, 

	Баталгааны баяр мэдүүлэм

	Баруун гараа бариулаач.

	 

	Насны минь ганцхан үгийг

	Надаас сонсон тогтоогооч, 

	Идэр дэлхийн ёсыг

	Элэг зүрхэндээ хадаагаач.

	 

	Хонгор сэтгэлээр холбогдсон

	Хоёр зүрхээ баясгах

	Ерөөлт жаргалын үүдийг

	Юунд үл сөхнө вэ?

	 

	Хулсан гоёхон лимбээ

	Хоолойн аяар тааруулъя л

	Хундага дүүрэн дугараагаа

	Хувьхан заяандаа тулгая л.


ХҮСЭЛ ЗОРИГ

	Жаргалын төлөө тэмцсээр ирсэн

	Жараад насны минь зориг

	Болд мөнгөн гуусын минь дороос

	Буцлан дуулан булт гараасай.

	 

	Амны чадлаар ангайн дуулах

	Арга хүчин дадлага ч гэсэн

	Арваад хориод шүлгийн минь цуурай

	Ард олны минь зугаа болоосой!

	 

	Үртэй тустай үгийн чимгээр

	Үнэн зүрхний минь галтай зориг

	Социалист орны минь суут хүний

	Соёл эрдмийн нөхөр болог.

	 

	Хоосон түүхий холбоо үг

	Хувь заяандаа ерөөл тавьсан

	Хоног өдрийн зугаа мэт

	Хуурай салхиар дэгдэн бүү очоосой!

	 

	Эрдэм номын сурлагагүй

	Эгэл ардын хөвүүн билээ.

	Ажил байдал, ардын тэмцэл

	Ачит миний багш минь билээ.

	 

	Очтой залуу настай биш ч бол

	Очтой цогтой омгорхог явна би, 

	Хавтай залуу дүү нэртээ

	Халуун баяраа хэлэх золтой би.

	 

	Хувьтай залуу хойд үеийн

	Хувь заяа нар шиг байна.

	Түүний төлөө тэмцэн чадах

	Түүхт үеийн хүү нь байя.

	 

	Яасан их эрдэм соёл

	Яаран намайг угтан байна вэ?

	Ямар их хүсэл зориг

	Ямбатайгаар эргэн байна вэ?

	 

	Хүндэт нөхөд намайг хүрээлэн

	Хүний дээдээр хүндлэн ёслоход

	Эгэл миний эрч хүчин

	Элэг зүрхэнд минь эрэлт тавина.

	 

	Үхдэггүй мөнх явъя гэсэн

	Үргэлж жаргалын нөхөр байя гэсэн

	Гэгээн саруул хүсэл зоригийг минь

	Гэрэлт үе бүтээн чадна.

	ХОНЬЧИН ХҮҮ

	Хориод настай би

	Хоньчин алдартай би

	Хусан уургатай би 

	Хонио хариулдаг би.

	 

	Золтой би цогтой би 

	Зургаан зуугаад хоньтой би

	Урамтай би, зоригтой би 

	Уушги зүрхэндээ баяртай би. 

	 

	Уралдана би түрүүлнэ би

	Уралдаандаа ялна би 

	Уудам ирээдүйдээ найдна би 

	Уралдсаны минь ач гэнэ би.

	 

	Төлөвлөгөөгөө гүйцэтгэлээ би 

	Түрүүний малчин гэгдлээ би 

	Төрдөө үнэлэгдлээ би 

	Төвшин жаргалаа эдэллээ би. 

	 

	Дурласан бүсгүйгээ урилаа би 

	Дуу хуураа дуугаргалаа би 

	Дугараа хундагаа өргөлөө би 

	Дур сэтгэлийг нь хөдөлгөлөө би. 

	 

	Анд нөхдөө танилцууллаа би 

	Амраг сэтгэлээ нээлээ би

	Аж амьдралаа хэлэлцлээ би 

	Алсын замаа ярилаа би.

	 

	Амраг түүнээ танина би 

	Аав эжий нь ч мэднэ би 

	Найр хуримаа хийнэ би 

	Насаа бартал ханилна би.

	 

	Малчин гэж магтагдана би 

	Малын эзэн гэгдэнэ би 

	Алиа хүүтэй болно би

	Ачит өвгөө гэгдэнэ би.

	 


АЧ ХҮҮГИЙН АСУУЛТ, ААВ ӨВГӨНИЙ ХАРИУЛТ

	Эрх чөлөө гэгч юу вэ 

	Эцэг Сталины хайр юм!

	 

	Ажил хөдөлмөр гэгч юу вэ? 

	Ард олны жаргал юм!

	 

	Эрдэм соёл гэгч юу вэ? 

	Энэ дэлхийн наран юм!

	 

	Хүн төрөлхтөн гэгч юу вэ?

	Хөрст дэлхийг эзэмшигч юм!

	 

	Аз жаргал гэгч юу вэ?

	Ард түмний бүтээл юм!

	 

	Хүч чадал гэгч юу вэ? 

	Хүндэт манай зэвсэг юм!

	 

	Залуу нас гэгч юу вэ 

	Засаг төрийн цэцэг юм!

	 

	Аав ээж гэгч юу вэ?

	Ариун сайхан хүндэтгэл юм!

	 

	Үнэн сэтгэл гэгч юу вэ?

	Үнэт их журам юм!

	 

	Баяр жаргал гэгч юу вэ?

	Баатар олны чадал юм!

	 

	Миний асуулт гэгч юу вэ?

	Мэдэх сурахын хүсэл юм!

	 

	Аавын хариулт гэгч юу вэ? 

	Ажиглан хэлсэн сургаал юм!

	 

	Өвөг эцэг гэгч юу вэ?

	Өнгөрсөн цагийн түүх юм!

	 

	Ач хүү гэгч юу вэ?

	Алтан зэвт сум юм!

	 


ЭХИЙН ЕРӨӨЛ

	Хуурай зөөлөн бууц дотор 

	Төрсөн үр минь билээ чи.

	Хонины нэхий өлгий дотор 

	Өссөн үр минь билээ чи, 

	 

	Ээж, аавын идэрхэн 

	Эрх баатар хүү минь. 

	 

	Тэнцэн, мөлхөн явахдаа

	Тэнхээ ихтэй билээ чи. 

	Тэврэн үнсэн суухад минь 

	Ааш сайхантай билээ чи, 

	 

	Ээж аавын идэрхэн

	Эрх баатар хүү минь. 

	 

	Идэр насаа гүйцэхдээ 

	Эрийн цээнд хүрлээ чи. 

	Эргэн харан байхдаа

	Бүргэд шувуу шиг билээ чи, 

	 

	Ээж, аавын идэрхэн 

	Эрх баатар хүү минь.

	 

	Харийн хартан дайсанд 

	Хатуу ширүүн байгаарай

	Хатан болд цохилтоо 

	Хариу чангаар өгөөрэй, 

	 

	Ээж, аавын идэрхэн 

	Эрх баатар хүү минь.

	 

	Дааган хөлөг мориороо

	Давхин давхин дараарай

	Давтмал мөнгөн сэлмээрээ 

	Далайн далайн цавчаарай. 

	 

	Ээж аавын идэрхэн

	Эрх баатар хүү минь.

	 

	Шуурхай түргэн зоригоороо 

	Шурган шурган ороорой 

	Шурган орсон газартаа 

	Цусан зам гаргаарай, 

	 

	Ээж, аавын идэрхэн 

	Эрх баатар хүү минь.

	 

	Эцэг багш Лениний 

	Эрхэм сургаал дагаарай

	Агуу их Сталины

	Алтан замаар яваарай, 

	 

	Ээж, аавын идэрхэн 

	Эрх баатар хүү минь.

	 

	Цэлмэг номин тэнгэртээ

	Нарны зам дамжаарай 

	Цэцэг ногоон дэлхийдээ 

	Хүний жаргал дамжаарай, 

	 

	Ээж, аавын идэрхэн

	Эрх баатар хүү минь.

	 

	Ерөөн хэлсэн үгийг минь 

	Өдрийн од болгоорой

	Үеийн сайхан нөхдөдөө

	Үнэтэй хань нь болоорой, 

	 

	Ээж, аавын идэрхэн

	Эрх баатар хүү минь.

	 

	Сайхан зөвлөлт орноо

	Санан санан яваарай 

	Саруул номхон цээжийг минь 

	Гэрэл баяраар дүүргээрэй, 

	 

	Ээж аавын идэрхэн 

	Эрх баатар хүү минь.

	 


АГУУ ИХ ХАНЬ БАРИЛДЛАГА

	Ардууд гараа атгалцвал тэр чинь 

	Агуу их хань барилдлагын тэмдэг шүү.

	Ажлын хүчээ холбовол тэр чинь 

	Алсын их хэргийн шалтгаан шүү.

	 

	Халуун зүрхний хань барилдлага гэдэг маань 

	Хамгийг ялагч баатар хүчин болно шүү.

	Ах дүүгийн ариун найрамдал гэдэг маань 

	Аглаг дээд жаргалын наран мөн шүү.

	 

	Цэгээн хөх Сэлэнгэ мөрөн урсаж ирсэн шүү. 

	Цэнхэр тунгалаг Байгаль далайтай учирсан шүү. 

	Цэцэн баатар Монгол ард мандаж ирсэн шүү. 

	СССР-ийн ардтай хань барилдлага байгуулсан шүү. 

	 

	Соёлт залуу Монголын ард 

	Суут сайхан алдар гавьяа байгууллаа.

	Цог заяат Монгол орон 

	Цуурайт баярын дуугаа дуурслаа.

	 

	Агуу их Ленин-Сталины

	Алтан нар замаар зорилоо.

	Ачит баатар Чойбалсангийн 

	Алдарт мөнх сургаалаар давшлаа.

	 

	Сүр жавхлант Сүхбаатарын

	Сүлд тугийн дор жагслаа.

	Сүрлэг сайхан намынхаа 

	Ариун замналаар дагалаа.

	 

	Эр зоригт Монгол хөвүүд та нар 

	Энх жаргалын алтан хаалга нээлээ.

	Эрдэм оюут Монгол хүүхэд та нар

	Эх орныхоо гал голомтыг хөгжүүллээ.

	 

	Хорт муу харгис дайснаа 

	Хувьсгалын хурц дөлөөр арилгалаа.

	Хуучин буурай орон нутгаа 

	Хувь заяаны цэцэглэг хөрсөөр чимэглэлээ. 

	 

	Төмөр болд төрийн ордон босгож 

	Тэргүүн зэргийн ажлын зэвсэг барилаа.

	Тал дүүрэн тариа ногоо ургуулж 

	Таван хошуу мал сүргээр баяжлаа.

	 

	Хувь заяагаа хурц нүдээр ширтэж.

	Хожим ирэх цагаа цэцэн мэргэнээр танилаа. 

	Ялалтын төлөө олон давааг тэмцэн давж 

	Яруу сайхан дуугаа дуулан баярлан найрлалаа. 

	 

	Октябрийн их галт нараар гэрэлтэж 

	Орос ардын ач тусаар мандлаа.

	Ашид үнэнч тэмцлийн баатар болж 

	Ардын намын болд хуяг өмслөө.

	 

	Суут нийгмийн социалист байдлыг зориод 

	Соёл эрдмийн мөнх зулыг бадраалаа.

	Цогтой мэргэн оюун билгийг эзэмшиж 

	Цоо шинэ түүхээ алтан үсгээр бичлээ.

	 

	Өргөн их аж амьдралыг зохиож 

	Үнэн бодит үлгэр жишээ харууллаа.

	Ид хав, эрч чадлаа нэмж

	Энэ төрдөө эрхэм гавьяа байгууллаа.

	 

	Монгол орон, Монголын ард мандтугай!

	Хамтын жаргал, хань барилдлага бадартугай! 

	Ураг төрөл, Оросын ард мандтугай!

	Олон ардын эв найрамдал батажтугай!

	 

	Ажилчин, малчны алтан гарыг атгаж, 

	Агуу их хань барилдлагыг хүндэлж байна.

	Үнэнч баатар ардын жаргалыг хүсэж 

	Өвгөн зохиолч, ерөөл баяраа хүргэж байна.

	 


ЗАЛУУ НАСНЫ ЧИНЬ ЗОЛТОЙД, ЖАРГАЛ ЧАМАЙГ УГТСАН БИЛЭЭ

	Налгар манай 

	Нарлаг сайхан дэлхийд

	Навч намиа дэлгэрнэ л.

	 

	Цэцэн цэвэр

	Цэцэг дүүгийн зүрхнээс

	Цэлмэг од ургана л.

	 

	Насан залуу

	Наадан жарган явахад чинь 

	Налан түшин ганхана л.

	 

	Санан дурдан

	Сайхан дуугаа дуулахад чинь

	Санаа зүрхээ долгилуулна л.

	 

	Идэр залуу

	Эрх насны чинь дурлалд 

	Янаг чамайг энхрийлнэ л.

	 

	Авхаалж сайхан

	Ааш зангийн чинь аятайханд

	Амраг дурыг чинь хуваана л.

	 

	Зөвлөлтийн минь 

	Сувд мөнгөн тариалан

	Соёл нараар дэлгэрнэ л.

	 

	Золтой байдаг

	Золгон төрсөн та нарын 

	Зориг галаар бадарна л.

	 

	Баярт түүхийн чинь 

	Баян өнөр домгоос 

	Бахтай дуу цуурайтна л.

	 

	Овтой цогтой

	Омог зузаан жаргалаас чинь 

	Онц баярыг чинь хуваалднам. 

	 

	Гэнэт миний 

	Гэнэн саруул сэтгэлд 

	Гэрэл туяа цоргино л.

	 

	Оньс хэдхэн 

	Уран үгээр шүлэглэн 

	Уран зоригоор хүндэлнэм. 

	 

	Өвгөн ч биш би

	Үе минь шинээр навчилж 

	Үг минь зүрхээр булгина л.

	 


ОЙН БАЯРЫН ЦЭЦЭГ

	Хорин тавдугаар ойн 

	Хурц мөнгөн гэрэл 

	Жавхлант улаан армийн 

	Жагсаал дээр мандана.

	 

	Тэмцлийн алтан тугууд 

	Тэнгэрийн оргил хатгана. 

	Тэнцэмгүй их хүчнүүд

	Газар дэлхийг донсолгоно.

	 

	Тэнд манай баатрууд 

	Тэрс хэрцгий дайснуудыг 

	Тэдний цусаар угтана 

	Тэдний үхлээр үднэ.

	 

	Эрийн шилдэг эрчтийн 

	Ирт мэсийн исгэрэх нь 

	Үүрд мөнх ялалтын 

	Сүр хүч бадруулна.

	 

	Агуу их хүчний 

	Аянга мэт цохилтын

	Гайхамшигт сайхан гавьяанууд

	Гал дөлөөр мушгирна.

	 

	Дуулалцаа ч долгио татан 

	Дунгинам сэрүүн жавар минь 

	Дуртай янаг армийгаа 

	Дуулах дур минь хүрнэ.

	 

	Уудам сайхан орныхоо 

	Улс ардын жаргалыг 

	Уран шүлгээр дуулж, 

	Уяран хатуужин сууна би.

	 

	Үгийн толгой холбодог

	Өвгөн дуучийн ерөөлүүд 

	Үнэхээр халуун зүрхэнд нь 

	Үнэтэй зориг болог.

	 

	Сайхан зөвлөлт орон минь 

	Сар нараар цэцэглээч!

	Санасан халуун сэтгэлийг минь 

	Сархад хундагаа өргөөч!

	 

	Болд Хангай соён мэт 

	Большевик намын жолоодогч 

	Алтан тунгалаг Байгаль мэт

	Ачит мэргэн Сталин!

	 

	Хөрст номин дэлхийг минь 

	Хүний баяраар дүүргэлээ чи 

	Хүн төрөлхтний түүхэнд

	Хүчит баатар наран минь!

	 

	Бүх дэлхийн зорилгоос 

	Бүгд ардын зүрхнээс

	Баярын тэмдэг болгодог 

	Баглаа цэцэг бариулнам.

	 


УРЬХАН ХАВАР

	Урьхан хаврын 

	Яргуй цэцгийг магтдаг

	Уяхан дуутай 

	Уран алтан гургалдай 

	Цэгээ ягаан

	Цэцэг дээгүүр бичээстэй

	Цэцэн гоёхон

	Шүлэг уншин жиргэнэ.

	 

	Түүний хэлсэн 

	Тийм гоёхон шүлгээс

	Нэг ч үг

	Нэрлэн дуулан чадвал 

	Алтан дэлхийн 

	Амьтан хүний чихэнд

	Дуртай юмны дээж 

	Дугараа барьсан болох билээ. 

	 

	Аглаг тунгалаг 

	Агаар дээгүүр долгилсон: 

	Авхаалжтай хурцхан 

	Аялгуу нь ямар зөөлхнөөр 

	Эхийн минь сайхан 

	Эгшиг дууг сануулан..

	Элэг зүрхийг минь 

	Ямар сүрхий уяруулна вэ.

	 

	Өндөр тэнгэрийн 

	Үүлэн торгон хөшгийг 

	Үүрийн цолмон 

	Нэвт цоргин гялалзаад 

	Номхон, зөөлхөн 

	Нойрны минь манан дэгдэж 

	Буриад орны минь 

	Булаг, горхид мяралзана л. 

	 

	Цээлхэн хоолойн 

	Чадал мэдүүлэн

	Хошин дуугаа 

	Холбон залган дуулнам.

	Эхээс төрсөөр

	Ийм зантай байсандаа

	Элэг зүрхээ

	Юугаар шоовдор болгосон бэ би.

	 

	Өвгөн насаар 

	Үе мөчөө хүлүүлээгүй би

	Өргөн дэлхий минь 

	Надаас нэг ч сэжиглээгүй

	Өнтэй, дулаан

	Өөрийн минь золтой өдрүүд 

	Сэтгэл дээр минь

	Цэцэг хураан авчирна л, 

	 

	Хувьтай заяатай 

	Хорин хоёр нас минь золбоотой

	Коммунизм дэлхий 

	Миний замын үзүүрт Сталины үеийн

	Алтан, үрээр ургаж

	Ач, гучид минь

	Шүлэг баяраар бичүүлнэ л

	 


ТЭХҮҮН ШИГ БАЙДАЛ МИНЬ

	Шилмүүс ихтэй хуш минь

	Уулын орой бүрхэнэ. 

	Чимэг ногоон залаад нь 

	Шинэхэн боргоцой сагсайна л. 

	 

	Цэлмэг номин тэнгэр минь 

	Цэнхэрлэн дээр харагдана. 

	Цэгээн цэлмэг хярууд нь 

	Сэрүүн жавар наадна л

	 

	Сайхан цагаан цас минь 

	Саруултан, гэрэлтэн байна.

	Гялбам мөнгөн оргилд нь 

	Сар, нар туяарна л

	 

	Дуурьсам сайхан нутаг минь 

	Дур сэтгэлийг минь татна. 

	Догшин цуурайтай агаарт нь

	Дууч зүрх минь дулаацна л.

	 

	Улаан сувд од минь 

	Очин жадаар сацарна 

	Уран таван хошуунд нь 

	Оюун билэг гэрэлтэнэ л.

	 

	Амтат сэрүүн булаг чинь 

	Аягыг минь дүүргэн цалгина 

	Алтан туяа гэрэлд нь 

	Ардын сэтгэл долгилно л.

	 

	Холчир хошин зугаа минь 

	Хожим намайг дурсуулна.

	Хонгор залуу насанд нь 

	Хурц билэг гийнэ л

	 

	Сэтгэлийн минь цэцэг 

	Цээжин дотроос дэлбэрнэ, 

	Цэвэр торгон навчинд нь

	Цэцэн зөгий шуугина л. 

	 

	Өлгий болсон орон минь 

	Өр элгийг минь уяруулна, 

	Өрмөн шар уургаас нь

	Үрэл жимс дэлгэрнэ л.

	 

	Тэхүүн шиг байдал минь 

	Тэнцэлгүй омогтой 

	Тийм дориун зоригоос нь 

	Түүдэг гал бадарна л.


ХЭЖИНГЭДЭЭ ДУРТАЙ БИ

	Мөнтгөр цагаан

	Мөнгөн бүрхээр тавьсан шиг 

	Мөнх товгор 

	Сэвхзэн уул минь 

	Одтон, гэрэлтэн дурсагдана

	Хоргой торгон хормой дээр нь 

	Хорин цоргоор шүүрэн гардаг 

	Сархад шиг саруул тунгалаг

	Сайхан булгууд дэлбэрэн байдаг

	 

	Дүнгэнэм цуурай

	Дунгинам жихүүн жавартай 

	Хэжингэдээ дуртай би 

	Дур, санаа хоёроосоо 

	Дурсан хэлэн дуулнам

	Дулаахан ариухан сэтгэлтэй 

	Нөхдийн минь зузаан жаргал 

	Дориун омог зүрхэн дотроос нь 

	Долгилон хөхиүн байдаг юм л

	 

	Сайхан нартай 

	Саруул номин тэнгэрт нь 

	Саадаг нум дэлсэн шиг 

	Одон цоохор

	Улаан бүргэд дүүлж, 

	Хавтай цуутай баатар эрийн

	Хатуу шилдэн эрхийн хүчээр

	Эрчлэн тавьсан иртийн дээж 

	Сум шиг шуугин байдаг гэнэ л.

	 

	Төрсөн нутгаа

	Түүхчлэн, энхрийлэн баярладаг би. 

	Төрөлх халуун зүрхнээсээ

	Урган цэцэглэн байдаг 

	Уран гоёхон угалз 

	Ардын бичсэн

	Алтан түүхийн хуудсан дээр 

	Асар хатуу алмаас мэт 

	Ямар хурцаар гялалзан байдаг вэ 

	 

	Омог тотины 

	Урлан, дуулан суухад нь

	Огторгуйн түмэн 

	Од мичид чагнаж

	Уймар гэж түүний тухай

	Нэг ч үг хэлээгүй юм л.

	Уудам дэлхийд түгэн байдаг 

	Жимс эрдэнийн гэрлүүд 

	Оюун билгийн чанар гэсэн юм

	 

	ЗОЧ

	Банчин шашир малгайтай

	Баавгайн арьсан мягдартай

	Багшийн гэгээн алдартай

	Багагүй лам явсан билээ би.

	 

	Хөндий модон дамартай

	Хүний чөмгөн гандантай

	Хөхүү дээгүүр санаатай

	Хүндтэй лам явсан билээ би.

	 

	Цагаан жодгор майхантай

	Цамхаг модон үүрэгтэй

	Царвуу шүүрээд тавьдаггүй

	Цалбуу лам явсан билээ би.

	 

	Хонгио хуурай хоолойтой

	Халзан хунх толгойтой

	Хол тэртээ залардаг

	Хурдан лам явсан билээ би.

	 

	Шилтэй хар сэржимтэй

	Чимэд хүүхэн сойвонтой

	Хурган торгон хөнжилтэй

	Хөлчүү лам явсан билээ би.

	 

	Жороо борын түргэнд

	Жовдон цацаг хийсгүүлээд

	Зодын янзаар хангинадаг

	Зоч гэж алдаршсан билээ би.

	 

	Өнөө болоод байхад

	Мөнгө зөөр минь барагдаад

	Айлын хойд талаар бөгтийж

	Арга саам эрнэ би.

	 

	Шашир малгай минь шолчийж

	Шаахайн оронцог боллоо доо.

	 

	Хонхны минь толгой булгарч

	Ховтын ёроол боллоо доо.

	Хурц хумс минь хугарч

	Хувхай сарвуу минь үлдлээ дээ.

	 

	Дамрын минь арьс ханзарч

	Адасгын хальс боллоо доо.

	Дамбий нэр минь доройтож 

	Далан хараал шингэлээ дээ.

	 

	Халзан толгой минь хонхийгоод

	Хоосон тархи боллоо доо.

	Хуурмаг мэх минь илрээд

	Хошин дуу боллоо доо.

	 

	Тангад ларз минь танигдаад

	Таанын шүүс гэгдлээ дээ.

	Танил Чимэд тангараад

	Тархийг минь алхаад арилчихлаа даа.


ӨГҮҮЛЛЭГ



	



	БОДИНСЫ ӨВГӨН

	Боролжтой хөндийн адагт нутагладаг Бодинсы өвгөний тооногүй хар овоохойгоос утаа манарч, хойш урагшаа суунаглаж л байдаг байж гэнэ.

	Бодинсы өвгөн нэгэн өглөө эртэлж, борогч гүүгээ муу модон тэргэндээ хөллөөд, Хар устын замаар хахинуулсаар Хавчуугийн булан гэдэг газарт арай ядан хүрч очлоо.

	Өвлийн нар үд шахаж байжээ. Үхэр малын ундаалах идээшлэх цаг болсон бололтой, айл бүхний гаднаас арав, хорин үхэр гараад л цоолгын жимээр цувралдана.

	— Бодинсы өвгөн даараагүй атлаа даарсан янзтай бээрэнгэ дуугаар «чүү, чүү» гэж дуугарч муу гүүндээ уурласан янзтай, жолооныхоо үзүүрээр угзчин явна.

	— Ай зайлуул даа, ягдсан адуу юм уу даа! Айлд орж алгаа ээх зуур, атга чимх өвс өгөхөөс биш дээ чамд, тэгэхгүй бол явахгүй нь байна энэ муу чинь гэж аман дотроо дуугарна. Удсан ч үгүй, Пархайн гадаа хүрэх шахаж ирүүт борогч гүүндээ хормой өвс тавьж өгөөд гэрт ороход нь Гэндэн Пархай хоёр хөзөр тоглож суулаа.

	Пархайн хар царайт эхнэр нь больцгоо гэж уурлан хараал тавьж, аяга шанагаа тар няр хаялж байв. Бодинсы өвгөн бурханд мөргөж мэндэлснийхээ дараа сандруу шиг янзтайгаар:

	— Больцгоо, больцгоо, явуулын хүнд их саадтай яршигтай юм шүү гэх зуураа, сахалдаа хөлдсөн мөсийг шувтарч байв.

	Пархайн эхнэр юу ч дуугарахгүй, Бодинсы өвгөний мөрийцдөг, цэцэрхдэг зантайг мэдэх учир бурхан зайлуул надаас л холхноор байг гэж зүрх алдсан бололтой гудас авчирч галын зүүн талд дэвсээд “Та наашаа сууна уу” гэж гэнэ.

	Гэндэн Пархай хоёр ч хөзрөө больж босоод өвгөнтэй золгож мэндэлсний дараа тамхилцгааж, мал тарган тайван онд мэнд орж байгааг ярилцаж эхлэв. Пархайн эхнэр пад хар тогоогоо зуух дээрээ тавьж, хар модны залтсаар зуухаа, оч үсчин пачигнатал хутгав. Удалгүй уур манан баагиулж, улаан шархан цайгаа самран байж аягалав.

	Бодинсы өвгөн түрүүтэй, бүгдээрээ зэрэгцэн цайлах зуураа цөмөөрөө ярихыг хичээн өрсөлдөж, өөр өөрийнхөө үзсэн харснаа урьдын ба одоогийн элдэв зүйлүүдийг эх адаггүй ярилцсаныхаа дараа, Бодинсы өвгөн цайнд ханаад:

	— За байз, энэ ч ийм л байжээ. Хүн бүхэнд алдаршсан хоосон ядуу өвгөн Бодинсын үүц идэш, өвлийн хагаст ч дуусаа л юм биз. Хөгшнийгөө хөөсөөр бөөлжихөд, нохойгоо ноосоор бөөлжихөд нь өгөх, баяд ноёдын гадуур үхсэн гэмтсэн муу сайн мал үнэтэй үнэгүй ч гэсэн олдож магадгүй, өлссөн хүнд падгүй гэж үүрээр босож яваа минь энэ дээ. Дуулж сонссон юм байвал таньдаг та нар минь хэлж өгнө үү гэжээ.

	Тэгэхэд нь Пархай нүдээ гэнэт их болгож учиргүй нууц юм хэлж байгаа байдал гаргаж шивнэн:

	— Манай эндэх унзад ламбугайн нэг тарган улаагч гүү гэнэт үхсэн шүү. Би өөрөө түүний арга учрыг нь олох гэсэн атлаа аль юмны хэцүүг тэр гэх вэ, хэрэг нь буруутвал, боомоор ч үхсэнийг хэн байг гэх вэ. Би айгаад байчихсан. Харин та түүнээс сэжиглэхгүй бол авах эсэхээ өөрөө мэднэ биз гэлээ.

	Бодинсы өвгөн:

	— Юунд түүнээс сэжиглэх билээ дээ, энэ өвгөн Бодинсыг үүнээс болж үхлээ гэж сонсохгүй шүү та нар. “Явсан хүн яс зууна, хэвтсэн хүн хээл алдана” гэдэг шүү. Та надад аятайхан юм хэлж өглөө гээд ийш тийшээ харж, за байз орой болж байх шив дээ. Унзад ламбугайд очих юм байна! Авгайг тахисан лам нартай учраа ололцох гэдэг маань ч бас л учиртай хэрэг дээ гээд Бодинсы өвгөн босож малгайгаа сайтар дарж өмсөөд түргэн гэгч гадагшаа гарахад нь Пархай үдэхээр хойноос нь гарлаа. Удсан ч үгүй Бодинсы өвгөн, хээлтэй борогч гүү, бух тэрэг гурав Улааганы хөтлөөр даваад, унзадын бууцны эгц хойноос орлоо. Унзадын хоёр нохой угтан ирээд урдуур хойгуур нь гүйн хуцаж хоргоогоод явуулсангүй.

	Бодинсы өвгөн шаралхан: Тонил! Унзадын эхнэрийн угаадас идээд омогтой болсон золиг бий. Харин ууртай Бодинсыд дайралдаж бор хоншоороо тас цохиулах нь уу муу чөтгөрүүд чинь! гэж хараал хараасаар унзадын гадаа шууд очлоо. Орой дээрээс утаа бургиулсан хоёр яндантай олон цонхтой урт байшин байна. Урд, хойд хаалганд нь орох гарахыг хүссэн хүн олон, эм домд ирсэн ч юм уу, хоол унд авчирсан ч юм уу, өвс мод авчирсан ч юм уу, адуучин малчид ч юм уу бүү мэд, хүн олон! гэсэн ч Бодинсы өвгөний буухад угтаж аваад орно уу, морилно уу гэх хүн ч алга байлаа. Бодинсы өвгөн унзад ламынд чимээгүй шиг яваад шууд оржээ. «Арьяа бал» гэж аман дотроо шивнээд, арван хуруугаа ардаа гартал наманчлан гурав мөргөж, унзад ламын өмнө очоод тонгойв. Унзад лам улаан хавтастай алганы чинээхэн төвд ном гаргаж толгой дээр нь тас хийтэл тавьж адислаад “хойшоо хойшоо” гэж бүдүүн хоолойгоор дуугарч, бурхныхаа зүг хялам хийлээ. Бодинсы ухарч алгаа хавсран, амар мэндийг нь айлтгаж дохин, ламбугай танай лагшин тунгалаг уу гэж асуухад нь унзад:

	— Сайн, за та хөнгөн сайн байна уу? Тэнд суу! гэж гараараа заалаа. Бодинсы өвгөн зуухны дэргэд цомцойн суугаад, толгойгоо хэдэн удаа илбэж, унзад ламбугай, унзад ламбугай! гэж байж ламыг онгируулан элдэв олон таван юмыг эх адаггүй ярьж гарлаа.

	Унзад лам урамшиж урагш давшин сууж:

	— За тэгээд ямар хачин юм бэ гэж алга ташин, дээр дээрээс нь тачигнан инээнэ. Энэ үед унзад ламын эхнэр бололтой, ухаан муутай шиг янзын өндөр цагаан авгай, нөгөө тасалгаанаас гарч ирээд шууд явж, унзадынхаа дэргэд зэрэгцэн суугаад;

	— Баруун нүдний минь дээр гэнэт татлаа, эхнэр хүний баруун хүд татахад төдий л сайн биш байгаа юм. Эртүүд хэдэн хоногийн өмнө, одоогийн шиг ингэж татсаны сүүлд удсан ч үгүй ардаг тарган байдас маань үхсэн билээ. Одоо бас ямар ёр болж байгаа нь энэ вэ гээд унзад тийш харна. Унзад, эхнэрийнхээ урдаас сандрангуй харж:

	— Үгүй, бас татаа юу? яаж байгаа нь энэ вэ? гээд бурхан тийшээ хялам гээд, ширээн дээр байсан шоогоо авч, аман дотроо шивгэнэн юм уншиж эхлэв. Бодинсы өвгөн их сэргэлэнгээр эхнэр тийш нь хараад:

	— Үгүй байз, увсанц гуай, миний ирэхийг зөгнөж татсан юм биш биз дээ?

	— Яагаад танай ирэхэд татах болдог билээ. Тийм ёртой хүн юм уу та!

	— Байз байз увсанц гуай, арай ч тэгж болохгүй шүү! Энэ чинь учиртай байж ч магад.

	Та саяынхаа хэлдэг тарган байдас гарздаа гарахыг өөрийнхөө зөн бэлгээр тухайлсан юм байна шүү дээ. Ингээд байхад тэр гарзад гарсан байдас чинь зөв буруу хоёрын нэг л болно биз. Үнэ тохирвол авах санаатай ирсэн Бодинсы өвгөн би ирээд байна шүү! Харин ийм учраас миний ирэхийг зөгнөлөө гэж би хэлж байгаа юм. Үнэхээр ч зөн бэлэгт чинь мэдэгдэж байгаа юм биш үү.

	За, ер нь нуух ч юу байх вэ. Шууд хэлэхэд, унзад ламбугай увсанц авгай та хоёр өршөөж хайрлана уу! Бодинсы өвгөнд буруунууд1 бий шүү. Ирэх намрын хоёр буруугаар, үхсэн байдсаа надад өгөхгүй юу гээд унзад увсанц хоёрыг ээлжлэн харж сууна.

	Унзад лам бариад сууж байсан шоогоо тавиад, эхнэр тийшээ харж:

	За яах вэ. Энэ өвгөн намрын хоёр буруугаар гэж байх шив дээ. Ер үхсэн гүү маань өндийж дөрвөн хөл нь найм болж босох нь байна шүү. Тийм үү? гээд бялдууч маягаар ха-ха гэж инээлээ.

	— Үгүй, Лувсан-Дари минь, Бодинсы өвгөн ирж, үхсэн гүүг хотноос минь гаргаж аваачихыг зөн бэлэгтээ оруулаад байх шив дээ гээд бас дарвайтлаа инээв. Бодинсы өвгөн духаа мөлийлгөн, сүрхий үнэнч дарай гарган сууж:

	— Унзад ламбугай, увсанц авгай хоёр минь хэлснээр минь зөвшөөрч хайрлавал сайн юм сан! гээд толгойгоо дахин илэхэд нь увсанц үгийг нь тосож аваад:

	— Үгүй ямар, улам цаашилдаг, сарвуу шүүрэх нь үү та чинь! Би гурван буруу л болбол болмоор юм уу гэж бодож байна гээд толгойгоо гилжийлгэв. Бодинсы өвгөн увсанц тийш бүр ч түргэн түргэн толгойгоо дохиж:

	— Гурав байтугай дөрөв ч болсон яах вэ, тэхдээ дэндүү олон буруу болчихвол унзад ламбугай танд ч увсанц гуай танд ч гэсэн, зөнөж яваа Бодинсы өвгөнд ч гэсэн эвгүй болох юм биш үү! Ийм учраас хоёроороо таарвал болмоор юм. Унзад ламбугай зөв үү? гээд лам тийш харав. Тэхэд нь унзад лам эхнэр тийшээ харж:

	— За тэгээд болох л юм байлгүй яах вэ дээ! Наад зах нь хоёр буруу, цаашилбал хоёр шар шүү дээ гэв. Увсанц, лам тийш хялалзан:

	— Танай хийсэн худалдаа хэзээ зөв байлаа даа! гээд босож, зүүн тасалгаа руугаа хаалгаа тас хийтэл хаяж орлоо. Бодинсы өвгөн урамтай шиг янзтай босож мордохын ёсыг их баяртайгаар хүргээд:

	— За, тэгээд унзад ламбугай таныхаа хишгээс хүртлээ. Ирэх намар хоёр буруу л өгөх бол доо шив дээ. Та өөрөө үзээд мэднэ биз! Бодинсы өвгөн үхсэн гүүг чинь ачаад, үүр цайхын үед гэртээ хүрнэ биз дээ, санаа зовох юмгүй. За бас дахин баяр хүргэе! гээд малгайгаа өмсөж гадагш гарлаа. Үдшийн хүйтэн жавар янгинаж, өвлийн цэнхэр огторгуйд од мичид гялалзана. Бодинсы өвгөн тэргээ харжигнуулан мөргөцөг хошуу өнгөрч явахад нь Буладай Аюушийн ноход хуцан боргов.

	Бодинсы өвгөн «Ер нь энэ ачаад яваа гүү минь гурван хуруу харвин байхгүй ч гэлээ гэсэн хоёр хуруу харвин лав байгаа байх. Тэр хүртэл за энэ бух тэрэг, хээлтэй борогч гүү хоёр маань... бурхан байдаг юм бол туслаг! Цуцах, хэмхрэхийн аюул тохиолдолгүй энэ үхсэн байдсыг гэрт минь хүргэж өгөөсэй» гэж бодолхийлэн хоёр хормойгоо шуучхаад тэргээ даган санд мэнд алхална.

	Шөнөжин явсаар үүр туяарч байхад гэртээ эсэн мэнд ирсэндээ өвгөний дотор уужирч тэргээ мултлан ёх-ёх доо гэв.

	Бөөрний шинэ өөх залгиж орхисон бүргэд шиг ирээ шив дээ би гэж өвгөн дотроо бодсоор гэртээ орлоо. Гэртээ ороход нь бүлээн агаар угтаж, урьхан зөөлөн үгтэй хөгшин нь хөнжлөөсөө сугаран босож, цайгаа чанаж эхлэв. Бодинсы өвгөн хөгшнөө тун баяртай харан, 

	— Бүх амьдралаа холбосон хөгшин минь хүлээж ядаж байв уу? Би чинь унзад лам увсанц авгай хоёртой худалдаа хийж, найман хөлөөр нь шаварт гишгүүлж, өөх, харвин далантай айхавтар тарган нэг гүүг нь аваад ирлээ. Ямар ч шалтгаанаар юм бүү мэд гэнэт үхсэн юм гэнэ. Энэ ч яах вэ дээ үүнээс байтугай юмыг үзэж өнгөрүүлсэн шүү дээ. Өвөл дундаа ороогүй байхад үүц идшээ дууссан бид хоёрт энэ гүү идэш болохгүй хаашаа зайлах вэ гээд сууж, яриагаа үргэлжлүүлэн:

	— Бүх насаараа хоосон ядуу явсан, буян хишгийн савгүй больчихсон Бодинсы өвгөнд, өөхөөрөө бүрсэн гүүг өдөр бүр ч оллоо гэсэн зөөр болохгүй шүү дээ. Тавилан нь өөрөөс нь мэргэн юм гэж унзад лам, увсанц хоёр ярилцаж байгаа байх. Тийм ч биш дээ. Хөөрхий минь, тэнгэр газар хоёрын хооронд тийм ёс гэж байхгүй шүү. Хожим хойд үеийн хүмүүс хоосон Бодинсы өлсөж ядрахдаа үхсэн мал цуглуулж иддэг байсан гэлцэж, өрөвдөж байх цагт надад ичгүүртэй байх боловч, энэ сууж байгаа Бодинсы түүнийг сонсоод улайх цайх ч үгүй шүү дээ гээд элгээ хөштөл инээв.

	Өдөр шөнө хоёр өнгөрч л байлаа. Өвгөн хөгшин хоёр өвлийн хүйтнийг өнгөрөөд, хаврын хахир цаг барагдаж цаг улирал зөөлөрч ирлээ. Үет амьтан тэнийж, үс даахь нь гуужиж, зуны сайхан цаг ирээд, дараа нь намар ч боллоо. Болзоот худалдааны хугацаа ч болов. Авах хүн ангалзаж, өгөх хүн өндөлзөж эхлэв.

	— За яах билээ. Өнгөрсөн өвөл үхсэн гүү зээлээр аваад идсэн, хоосон Бодинсы өвгөнийд буруу байхгүй хэвээрээ л байв.

	Жилбэнтэж үхсэн гүүгээ хоёр буруугаар худалдсан унзад ламтан очсон ирсэн хүнээр Бодинсы өвгөний буруунуудын тухай сураглаж сонирхдог болов. Чин үнэнийг нь хэлбэл Бодинсы өвгөний гадна хоёр буруу байтугай нэг ч буруу газар гишгэж явсныг үзсэн харсан хүн алга байлаа. Унзадынхан гайхацгаалаа.

	Юу ч гэх вэ. Хувраг хүнийг хуурч, эд хөрөнгийг нь авч идсэн хүн энэ насандаа эзэн хааны хуулиар цээрлэгдэх ёстой юм. Хойд насандаа эрлэг хааны хуулиар тамлагдах ёстой юм. Үнэндээ өгөх хоёр буруугүй байж, үхсэн гүүг минь хуурч авсан Бодинсы өвгөнийг хайрлах уучлах ёсгүй гэж унзад увсанц хоёр уурлаж байна гэнэ ээ. Удсан ч үгүй унзад ламбугайд бурууг аваачиж өг гэж Будын Базар, Бодинсы өвгөний гадаа давхиж ирээд хашхирахад, Бодинсы өвгөн үүдээрээ шагайгаад:

	— Наашаа орооч гэв.

	— Орох завгүй яарч байна. Унзад ламбугайн хоёр бурууг аваачихаар ирлээ. Зааж өг гэлээ.

	— Яв цаашаа! Тэнэг лам нарын буруу зөвийг үүгээр сураглаж явахаа яаж санав чи! гээд өвгөн Бодинсы хаалгаа тав яв хийтэл хаалаа.

	— Үгүй яаж байгаа чинь энэ вэ. Байз! Чамд чинь надаар туулгаж явуулах буруу байгаа юм уу? Үгүй юу? гээд Базар ийш тийшээ харлаа. Гадаа нь ганц муу харагч үнээнээс өөр дөрвөн хөлтэй юм огт үзэгдэхгүй ажээ.

	Өө үйлээ харламар аа, энэ хоосон Бодинсы өвгөнийхөөс хоёр цох хорхой тууж аваачихгүй бол юу ч үгүй юм шиг байна даа. Буруу зөвөө ч мэдэхгүй болсон Бодинсы өвгөнтэй ярьсан байсан хоёр ч адил юм шив дээ гээд буруулж хатируулан явжээ. Үүний дараа унзад лам увсанц хоёр Бодинсы өвгөнийд очоод ирсэн тухайг нь Будын Базараас асууж мэдээд, уур нь туйлын их хүрч, заримдаа улайж, заримдаа цайрч шүдээ зууцгаав.

	— За байз тэр муу өвгөнийг яах билээ. Ер нь эзэн хааны байгаа цагт энэ өвгөнийг зүгээр өнгөрүүлж болдоггүй юм шүү гээд унзад лам хамартаа тамхи хийж, өвгөний хатуу ширүүн байсныг занан бух шиг тун ширүүн байж байлаа. Увсанц нь уруул амаа хөдөлгөн байж:

	— Халаг минь гүүнийхээ хайран махыг буян бурхан гэж мэдэхгүй Бодинсы өвгөнд шал дэмий идүүлэхийн оронд барлаг зарц нартаа ч муу нохдодоо ч хаяж өгөх маань яалаа. Тэгсэн бол дээр байх сан. Хорондоо л энэ муу өвгөнийг заавал зовоох юм шүү гээд толгойгоо гилжийлгэн Базар тийш хараад:

	— Ламбугайдаа, одоо морь тэрэглэж өг гэлээ. Унзад лам эхнэрийнхээ үгнээс огт хазайдаггүй, урдаас нь хараад дэмий л уян байдалтай уруулаа томбойлгож, эрхэлсэн зөөлөн үгээр зөвшөөрөөд суудаг зантай учир:

	— За тэгээд би ноёныд очих уу? Нэг сайхан будаа чануулаад авчруул гээд хоолойгоо засан, их л төв байдалтайгаар юм хүмээ төхөөрч эрх, шоо, өврийнхөө ном зэргийг өвөртлөв.

	Удсан ч үгүй унзадын гадаа дөрвөн дугуйтай хөнгөн тэргэнд хүрэн буурлыг нь хөллөсөн Базар, тэрэг дээр олбог гудас дэвсчхээд, жолоо бариад сандайвч дээр нь сууж байв.

	Гэрээс улаан цэмбэн дээл дээр хүрэн хүрэм өмссөн хар хул саравчтай хамба шовгор малгайтай, улаан хүрэн царайтай, өндөр лам гарч ирээд тэргэн дээр сууж:

	— За тэгээд, түргэн шиг яв! гэлээ.

	Базар эргэж нэг хараад:

	— Хаашаа?

	— Яах вэ, тэр цаана чинь зам байна. Ноёныд очно! Базар морио залж сөөг бургасны дэргэдүүр Түдэвийн хашааны хойгуур тоос манаруулсаар одлоо.

	Хоёр гурав хоносны дараа Холхондойн Цэвэгийнд ноён дуудаж байна гэж Бодинсы өвгөнийд элч иржээ. Бодинсы өвгөн нөгөө л муу тэргэндээ борогч гүүгээ хөллөөд Холхондойн Цэвэгийнд ноён хүлээж байвал уулзах л болж дээ гэж яаралгүй явсаар очлоо. Очиход нь олон морь уяатай, олон хүн хүлээж байгаа бололтой. Ороход нь ноён баруун талд ууртай шиг, унзад лам хойморт урамтай шиг сууж байлаа. Бодинсы өвгөн бурханд мөргөөд, хүн бүхнийг ээлж дараалан мэндэлж гэнэ ээ. Адгаас нь эх хүртэл амар сайныг нь асуугаад, галын баруун талд гараа хавсран зогсож:

	Ноёнтон минь энх амгалан мэнд биз дээ, асуугаад ч яах билээ дээ. Айсан хүний ам түрүүн гэдэг. Танай явуулсан элчтэй өнөөдөр золгомогц Бодинсы өвгөн борогч гүүгээ хөллөөд хүрч ирлээ. Хүлцэж хайрла. Гэсэн ч дуудсан танай зарлигийг сонсож, ирсэн өөрийнхөө хэргийг мэдэх юм сан гэжээ. Ноён бэх үзгээ гаргаж, цаас хэргээ дэлгэн, хоолойгоо засаад:

	— За Бодинсы өвгөн сонсож бай! Уржигдрын цаад өдөр унзад ламбугай манайд морилж ирсэн юм. Тэгээд таны тухай ингэж хэрэг мэдүүлсэн юм. «Өвгөн Бодинсы өнгөрсөн өвөл, хойтон намар хоёр буруу өгнө гэж хуруу зузаан харвинтай гүүний минь махыг авчхаад өгөхгүй, харин ч бас мэлзэж байна. Ийм учраас, энэ хүнийг хатуу шийтгэж, хоёр бурууг минь хууль ёсоор гаргуулж өгнө үү гэж хүссэн байна.

	Унзад ламбугай бол бурхны хувраг, богдын шавь учраас ч гэсэн буруугаа авах ёстой байна.

	Бодинсы та энэ тухай юу гэж бодож байна вэ? гэв.

	Бодинсы өвгөн дохилзон:

	— Эрхэм ноёнтон минь та маш зөв айлдаж байна. Тэгээд унзад ламбугай ч буруугаа авлаа гэж зөвшөөрч байх шив дээ гэв.

	Унзад лам их омогтойгоор өвгөн тийш харж:

	— Хоёр буруугаа чамаар хэлүүлэлгүй авах болсноо мэдэж байна гээд хүйтнээр инээлээ. Бодинсы өвгөн лам тийш харж дохин:

	— Маш зөв айлдаж хайрлалаа та. Хоёр буруугаа хоёулыг нь авах гэснээс хойш түүний тухайд би юу хэлэх билээ дээ. Би ч зөвшөөрч байна.

	— Ирсэн хэрэг дууслаа. Өвгөн хүн эртхэн гэр тийшээ дөхөхөөс биш гээд гадагшаа гарах гэхэд, унзад лам өндөлзөн:

	— Байз, байз, өвгөөн! Тэр хоёр буруугаа маргааш өглөө туугаад манайд аваачаарай! гэв.

	— Үгүй байз, унзад ламбугай, та бас юу гэж айлдаж байна вэ! Бодинсы өвгөн буруугүй болсноос хойш танайд бас юу тууж очих болж байна даа? гээд Бодинсы өвгөн унзадын урдаас эгц харлаа.

	Унзад лам улайж:

	— Үүний хэлснийг сонсов уу, өгөхгүй гэсэн хэвээрээ л байна шүү. Анхаарч үзээч, бурууг минь авч өгөөч! Ноён минь! гээд ноён тийш дохив. Ноён, Бодинсы тийш хараад:

	— Чи яаж байна? Тэр хоёр бурууг нэн даруй унзад ламбугайд тууж аваачаад өг!

	— Ноён та юу айлдаж байна вэ! Би унзад ламаас өнгөрсөн өвөл үхсэн гүүний махыг хоёр буруугаар гэж авч идэхдээ, үхрийн хоёр буруугаар биш үгийн хоёр буруугаар авч идсэн минь үнэн, түүнээс өөр хэрэг надад байхгүй.

	— Ямар тийм, үгийн хоёр буруу байдаг юм бэ?

	— Өнгөрсөн өвөл, үхсэн гүүний махыг энэ ламаас гуйж очиход маань нэгд үхсэн гүүний мах ид гэж өгсөн миний буруу, хоёрт үхсэн гүүний махыг идье гэж авсан чи буруу. Энэ хоёр гэмт явдлыг хуулийн өмнө шүүмжлэхэд хоёр буруу болох юм, ирэх намар болтол хэн маань хүнд түрүүн хэлнэ, тэр маань л хариуцна гээд үхсэн гүүнийхээ махыг надад өгсөн билээ. Харин тэгээд ноён та саяхан богд ламын шавь учраас буруугаа авах ёстой гэж шийдвэрлэж хэлээгүй билүү! Таны зарлигийн ёсоор унзад ламбугай ч гэмээ мэдээд тэр хоёр буруугаа өөрөө авалгүй яах вэ гэж таны нүүр дээр зөвшөөрч айлдсан шүү дээ. Ийм болохоор үгийн хоёр буруу маань үхрийн хоёр буруу болохоо больж, өвгөн Бодинсы үнэн ёсоор үнэн болж, хувраг ламбугайн хуурмаг нэхвэр худал болоод, хоёр буруу гэмт явдлаа өөр дээрээ дааж авлаа. Нөхөд сонсоцгоо гээд чанга чангаар хашхирлаа. Гэрт байсан хүмүүс гэдрэг уруугаа унан байж инээлдэн, энэ өвгөний хэрэг зөв гэж шуугилдлаа.

	 

	Тэнэгээс цэцэн хүндтэй!

	Тэмээнээс булга хүндтэй!

	 


ЯМААН ЖАМЦ

	Нэгэн өдөр их хүрээний зах шуугиураар хүмүүс ар газар суухаар их ноён морилон айсуй явна. Түүнийг их л хүндэтгэн угтах юм гэнэ. Чи дуулав уу? Чи мэдэв үү? гэж бие биеэсээ асууцгаана. Ингэсээр байтал эдний дунд ямаан Жамц, цоохор Содов хоёр ирж маргаж эхлэв. Ямаан Жамц, цоохор Содовт, 

	За нөхөр минь чи мэдэж байна уу? Их ноёны энд ирэхэд нь арав таван үг солих гэж өдрийн санаа, шөнийн зүүд болоод явж байна гэлээ. Тэгэхэд нь цоохор Содов нүдээ бүлтийлгэн ийш тийшээ харж байснаа: Аа авгай минь тэгж болохгүй шүү. Ямаан Жамц чамайг яс махаа няцлаад ядарч зовж хэвтэнэ гэж анд найз нар минь санаа зовон ярилцвал чихний чийр сэтгэлийн зовлон болно шүү ойлгож үзээрэй нөхөр минь! гээд шогтойгоор инээнэ.

	Ямаан Жамц, цоохор Содовын өмнөөс харж дээрэнгүй зан гарган: Тэр ч гайгүй хэрэг дээ. Ямаан Жамцыг яав л гэж Барагтайхан байвал нь ярилцаад, барцадтайхан байвал нь бархиралдаад үзнэ дээ! Одоо энэ сууж байгаа ямаан Жамц чинь ухна сэрх хоёрын мөргөлдөхийг үзсээр ирсэн ах юм шүү! гээд тажигнатал инээлээ.

	Цоохор Содов их мэдэмтгий байдал гаргаж Жамцын урдаас харж бас тачигнатал инээгээд: Үгүй чи минь яаж ярилцах, ямар маягаар харилцах гэсэн хүн бэ гэв. Ямаан Жамц ийш тийшээ харж инээмсэглэн, Содовын мөрөн дээр гараа тавиад: За нөхөр минь би өөрийнхөө саналыг чамд хэлье. Би, тэр айхавтар ууртай их ноёнтой чинь яриа тохирохгүй бол тэр олон хүнийг харсаар байтал хоёр суга руу нь хуруугаараа хатгаж орхиод, та золтой заяатай байна гэж хэлэх чадалтай хүн шүү! гэв.

	Цоохор Содов ярвайж, урдаас нь дуртай дургүй хараад Ай, хөөрхий минь дээ! Адуу малаа хариулаад бор гэдсээ тэжээж явбал өлөн хээл биед амар гэдэг үг бий.

	Ай нөхөр минь ээ! Ноёны суга руу хатгаж толгойгоо алдахыг ёрлодог ямар тэнэг хүн бэ чи гэж дурамжхан өгүүлэв. Ямаан Жамц ухран алгаа дэлгэж гайхсан маягтай: Нөхөр минь та юу гэнэ ээ? Тэнэг хүн тэгж хэлдэг юм уу? Би чинь цол алдаргүй хоосон цоохор Содов биш шүү. Дуутай цуутай ямаан Жамц гэдэг шүү мэдэв үү гэж учиргүй их инээлээ. Цоохор Содов уурласан янзтай чичиж: Тэнэг хүн тэнгэрээс ах гэдэг бол утгатай үг байна шүү. За яршиг даа улайж байгаа галд орохыг дурладаг дэнгийн эрвээхэйтэй адил чамтай юугаа ч ярих билээ дээ. Харин хамт явдаг хань нөхөр минь чи энэ хэргээ эцэст нь хүргэж амьд мэнд хоцорвол чинь энд байсан нөхдийнхөө нүдний өмнө би, эмээлтэй морио шагналд нь өгнө гэж тангараглая гэлээ. Тэгэхэд нь ямаан Жамц инээмсэглэн, ийш тийшээ харж байснаа:

	За, нөхөд өө, хүн болж төрсөн надад хөлөг мориор давхих зол завшаан ингэж тохиолддог юм байна гээд алга ташин хашхирахад нь тэнд байсан хүмүүс их л хөгжилдөж: Ам ихтийн амласныг зориг ихтэй зол хүлээх цаг болж байна. Харин бидний өмнө хэлсэн үгэндээ эзэн болж хийсэн хэрэгтээ баатар болж чадацгаагаарай! гэцгээж, ямаан Жамц цоохор Содов хоёрын мөрийг цохицгооно. Цоохор Содов чанга хашхиран:

	— Би нулимсан нулимсаа амандаа дахин хийдэг, адгийн муу эр биш ээ! Харин энэ ямаан Жамц ярьж хэлсэн үгээ та бүхэнд яасан ч харуулах л юм байлгүй дээ. Та нар мартаж болохгүй шүү. Хэрэв ямаан Жамц золбин нохой шиг, олны дунд орилж бархиран гүйвэл эмээлтэй морь минь үүний гарт орохгүй гэдгийг мэдэх ёстой шүү гэв. Ямаан Жамц амаа барьж байн инээгээд: Их ноён аюултай ч гэсэн арга залиар дөнгөнө дөө. Цоохор Содов омогтой ч гэсэн цуутай Жамц гэгдэнэ шүү би. Энд хэлсэн үгийнхээ эзэн нь болсон алдартай, танил олон та нартаа золтой болохоо үзүүлнэ би гээд олны дундуур омогтой алхлан явж билээ.

	Түүнээс хойш хэд хоносны дараа нөгөө их ноён морилж ирэв. Тэр өдөр наян тохой Майдарт мандал даншгаар мөргөх нь гэж олон хүн Майдрын сүмийн үүдэнд цуглараад ёслон сөгдөн хүлээв. Удсан ч үгүй ямаан бүрээ ян хийж ямбаны хөх жуузтай их ноёнтон хатнаа дагуулан олон хүнээр хүрээлүүлэн ирээд, Майдрын сүм рүү орлоо. Энэ үед нөгөө ямаан Жамц уранхай дээл, ханзарсан майжгий гутал өмсөөд олон хүний дундуур чихэлдэн байж очив. Хойноос нь цоохор Содов түрүүтэй хэдэн гэрч нар бас л чихэлдэн явна.

	Их ноён, наян тохой Майдрын мутарт нь хүртэл шат тавиулаад урт нанзад хадаг барин авирав. Хадгаа мутар дээгүүр нь тавьж адис хүртээд, доошоо зугуухан бууж явав. Энэ үед ямаан Жамц тэр шатны нь дор очоод байснаа ноёнтны бууж ирүүт ухасхийн суга руу нь хуруугаараа хатгаж орхилоо.

	Их ноёнтон цочин чанга хашхирав. Хиа нар нь нэгэн адил хашхиралдан, ямаан Жамц дээр шавж, унатал бостол ийш тийш нь угзчин:

	— Энэ чинь яаж байгаа хар нохой вэ гэх зэргээр баахан шуугилдаж байтал, ноёнтон Жамцад дөхөж ирээд зэрлэг нүдээр ширтэн, шүдээ хавиран: Чи яаж байгаа тэнэг илжиг вэ! Толгойгоо алдах болсноо мэдэж байна уу? гэх мэтээр зандарч байхад тойрч байсан хиа нар нь ноёныхоо зарлигийг хүлээж ядан, Жамцын зүг довтлон дайрахыг бэлтгэж байлаа. Ямаан Жамц ажигчгүй байснаа ноёны өвдгөнд гэнэт сөгдөөд: Их тэнгэр минь намайг өршөөнө үү! Үгээгүй ядуу надад ингэх гэсэн тун чухал хэрэг байсныг тайлбарлан айлтгах түр чөлөө соёрхооч гэж дорой муу байдлаар мөргөн: Би бол эцгээсээ хувирч, эхээс төрөн энэ бие болтлоо үгээгүй хоосон гуринх гуйлгачин явсан хүн юм даа. Ийм учраас би саяхан хамаг бэрхээс хэлтрүүлэгч хамба багшид бараалхаж, өөрийнхөө үнэн явдлыг айлтгаж, гуйлгачин байдлаас хэрхэн ангижрах тухай аврал хүсэхэд минь, хөөрхий хамба багштан «Одоо чи бүх насаараа гуйлгачин хоосон явсан хүн тул үүнээс мултрахад хэцүү байна даа! Мултрах ганцхан арга бол хэрэв чамд хувь заяа тохиолдоод, хурмаст тэнгэрийг сочоож чадвал хишиг өршөөж болно гэсэн билээ. Би түүнээс хойш хурмаст тэнгэрийг хаанаас олдог билээ гэж өдрийн санаа, шөнийн зүүд болж явтал та ирж би таныг үзэж, одоо ёстой хурмаст тэнгэр гэдэг нь мөн байна гэсэн учраас тэнгэрийн хайр хишиг хүртээхийг хүсэж сочоосноос биш өөр бодол, муу санаа адгийн муу гуйлгачин надад байхгүй юм. Хурмаст тэнгэр минь өршөөж хайрлана уу гэж мөргөнө.

	Тэгэхэд нь их ноёнтны авир зөөлрөн урамшиж хиа нар тийшээ харж:

	Аа, харин би ч энэ муу тэнэгийн дэргэд хурмаст тэнгэр нь байхгүй яах вэ гэж улам ч ихэмсэг зан гаргаж хэлээд, Жамцын зүг харж:

	— За, чи сүрхий зориг гаргасан учир хэргээ бүтээлээ, бодож санасандаа хүрч чаддаг хүн байна! гэлээ.

	— Тэгэхэд нь ямаан Жамц:

	— Ай хөөрхий хурмаст тэнгэр минь барагдахгүй их хишиг танаас хүртлээ дээ гээд, хэдэн удаа мөргөөд ухарсаар олны дундуур чихэлдээд явчихжээ. Удсан ч үгүй ямаан Жамц, цоохор Содовын морийг унаад

	— Хийсэн хэрэг минь бүдүүлэг ч гэсэн хэлний «хурцаар чадлаа би. Ах ноёнтон аюултай ч гэсэн, аргын хүчээр гарлаа би гэж олны дундуур дуу дуулсаар явсан гэнэ билээ!

	 


ХАР ЦАРАЙТ

	 

	Хорь нутагт юм гэнэ билээ. Хёлог голын урьд талаас дутгасан Хёлгосон гэдэг голын орчим, малын ажилтай, нүүдлийн байдалтай, жилийн дөрвөн улиралд ан гөрөө эрхэлдэг, аль дээр үеэс эхлээд хамт нутагласан зуу гаруй айлууд оршин суудаг байжээ. Энэ буриадууд Буддын шашинд шүтдэгээс гадна, бас эцэг өвгөдөө шүтэж, ямагт бөө удгануудыг бөөлүүлж, онго тэнгэр тайж тахиж байдаг заншилтай байжээ. Ийм хоёр янзын мөргөлтэй учраас бүдүүлэг байдал нь улам бэхжиж, ил далдын чөтгөр үхэл, бурхан тэнгэр, хад уулын эзэд, лус савдаг, муу ёр, сайн бэлэг гэх зэрэг сэжиг айлтгалуудад тэд бүрэн автагдсан байжээ. Ийм ч учраас энд тэндээс янз бүрийн үзэгч төлөгч, эмч домч гэх мэтийн лам бөө нар тоймгүй олон болж, төрөл бүрийн арга мэхээр ард түмний алт мөнгө, адуу мал, байдаг хогшил хөрөнгийг нь хувхайлж, дарлан мөлжиж байдаг байжээ. Энэ мэт гашуудалтай, харанхуй, шашин мөргөлд орооцолдсон байдлаа муу муухай юм гэж ер боддоггүй, харин энэ бол эртний буяны хүч буюу бидний зол заяаны хэрэг гэж бишрэн шүтэж мөргөхөө л мэддэг байжээ. Зуны нэг өглөө гэнэ. Нарны хурц шаралтын улмаас агаарын байдал өөрчлөгдөж, шөнө газар тунасан манан үүл болон хөөрч, номхон ногоон цайдам тал, нүүр царайгаа ил тод харуулжээ. Энэ үед нэг залуухан эхнэр үнээгээ сааж дуусуут гэртээ орж ирээд орон дээрээ унтаж байсан нөхрөө сэрээхээр тун шаламгай дэргэд нь очив. Урьд өдөр нь тахилгад очиж архидаад их согтуу ирсний нь сануут, харин согтуу нь гүйцэд гараагүй байж, элдвийг чалчиж загнуузай гэж төвөгшөөсөн боловч хэд дахин аяархнаар татаж сэрээгээд сахал самбай нь ургасан ширүүн барзгар хацрыг нь аяархнаар илж: Хурдхан босооч ээ! Манай гадаа зүс буруу нэг шувуу ирээд сууж байна гэж сэжиглэсэн, сандарсан дүр үзүүлэн шивнэв.

	Тэгэхэд нь хэвтэж байсан, гуч орчим насны нөгөө хүн орноосоо суга үсрэн босож уранхай даалимбан тэрлэгээ нөмрөн хөл нүцгэн, хаа байна, хаа байна гэсээр гүйж гарав. Эхнэр хойноос нь дагалдан гарлаа. Гадаа гараад Аль вэ, хаа байна гэж шивнэн асуув. Үгүй энүүхэнд л сууж байсан юм сан яачхав даа. Хаашаа алга болчхов гээд эхнэр шувуу байсан газрын зүг хуруугаараа заана. Боль, боль хуруугаараа битгий заа. Муу юмны хойноос хуруугаараа заадаггүй юм шүү яаж мэдэх вэ. Энд тэндээс явуулсан туршуулч хайгуулч байж байхыг хэн байг гэх вэ дээ гээд хар хүн зэвүүцсэн янзтай санаа алдан гэртээ орлоо. Эхнэр, мөн л гэртээ орж малгайгаа аваад бурхныхаа өмнө очив. Жижигхэн гуулин цөгцөө авч арчаад цай хийж бурхныхаа өмнө тавиад, гадагш гарч орон дэлхий, өвгөд ноёд, тэнгэр бурхандаа гэж аман дотроо уншиж байж, цайныхаа дээжийг зүг зүг тийш цацна. Нөхөр нь хоймортоо сууж тамхи татан, гэдсээ дээш доош нь илэн байж:

	— Өчигдөр тахилгад очоод байтал гэнэт миний зүүн нүдний дор хэдэн удаа татаж билээ. Үүнээс үзэхэд энэ шувуу энэ нутагт нэг л муу юм болохыг зөгнөж явсан муу ёрын шувуу л бололтой байна даа! Энэ орны тахилга нь хожимдож дутагдсан юм бол уу, эсвэл хүйтэн хөлтний халуун гартны хаядас орхидос нь болсон юм бол уу? гэх зэргээр зүйл бүрд сэжиглэн элдвийг бодож цайндаа цөцгий ааруул хийж уусныхаа дараа хар царайт нөмөрч байсан дээлээ ар тийш нь унаган босож хувинтай уснаас амандаа балган, галынхаа дэргэд гараа угаагаад цамцныхаа хормойд арчина. Ингэх зуур:

	Удаан сууж унжрах ч хэрэггүй байна. Эндхийн өвгөдөд энэ учраа ярьж зөвлөх хэлэлцэх хэрэгтэй байна гээд яаран хувцаслаж гадагш гарав. Удсан ч үгүй, холтсон дээвэртэй, намхан модон байшинтай, баян янзын айлын гадна, тэвдэнгээ янзтай хэдэн хүн дугуйрч суугаад тэдний дунд нөгөө хар царайт сууж их л зэвүүцсэн маягтай нүдээ эргэлдүүлэн ийш тийшээ харан байж:

	— За тэгээд энэ тухай юу гэж бодоцгоож байна даа? гэж суулаа. Халзан болж яваа буурал толгойтой өвгөн гараа хөдөлгөн байж:

	— Ерөөс миний бодоход «Эр хүн залуудаа, ишигний мах халуундаа» гэгчээр арга мөрөө түргэн шиг эрсэн нь дээр байна гэж би хэлэх байна даа гэхэд нь: Тэнд сууж байгаа хүмүүс ах өвгөний үг зөв байна гэцгээж хэнийгээ хааш нь явуулах билээ, хэнд очуулах билээ, орхимжид ламдаа юу, аль оргойт бөөдөө юу гэх зэргээр нэлээд зөвлөсний дараа юуны урьд дацанд очиж шоо тавиулж, аврал гуйгаад, хэрэв уншлага засал хэрэгтэй гэх юм бол унших сайн ламыг авчруулахаар нэг өвгөнийг томилж явуулъя гэж тохиров. Хэд хоносны дараа Хёлгосын голын баруун талд байгаа бүлэг айлын гадуур олон морьд уяатай, айл бүхний гадуур дөрвөн дугуйтай сайхан сайхан тэрэгнүүд үзэгддэг болжээ. Дунд нь байгаа нэг гэрт цан хэнгэрэг пижигнэж, бүрээ бишгүүр хангинаж, бүдүүн дуутай лам нарын бух мэтээр хашхиралдах чимээ сонсогдож байв.

	Гэрийн гадуур өвгөд хөгшид, хүүхэд багачууд зэрэг мөргөлчид үймэлдэн, бас тэдний дунд эрээн цоохор хувцастай бүсгүйчүүд орон гаран шивнэлдэж, уншлага хийж суугаа гавж лам нартай нүд ирмэлцэн бие биеэ тохойгоороо түлхэлцэнэ. Бас гэрийн сүүдэрт хөх торгон дээлтэй өвгөд, хүрэн торгон дээлтэй лам нар сууж байна. Тэд, хүн бүхнээс уншлагын өргөл барьцад гэж алт мөнгө, адуу мал шалан байж хураана. Дансална. Уншлага хэдэн хоног үргэлжилсний дараа дуусаж, лам хар ялгаваргүй учир зүггүй архидацгааж, мах болтлоо согтон, уруу гэдрэг унацгаав. Онго тэнгэрээ дурдалцан хэрүүл маргаан, хашхиралдаан бархиралдаан, зодоон нүдээн шөнийн турш болж билээ. Маргааш өглөө нь үнээ сааж байсан хоёр эхнэр:

	— Зайлуул даа, нөгөө тарган гавж маань өнгөрсөн шөнө нэг хүний гарыг хуга цохисон гэнэ, хачин юм даа. Атаа жөтөөнөөс л болсон гэж ярилцах юм байна шүү дээ, хэн мэдэх вэ дээ гэх зэргээр шивнэлдэж байснаа тараад гэр гэртээ харив.

	Хар царайт хоймортоо нөмгөн суугаад, зэвхий хөх царайтай, тун зүдрүү ярвалзан, шаналуу сууна. Мод барьж хүлээд хүзүүнээсээ хантайрсан баруун гараа үе үе гомдолтойгоор харж байснаа, ямар нэг юманд хатгуулсан юм шиг ёолон:

	— Халаг минь, халаг минь, чиний л үйлээр хайран баруун гараа хуга цохиулж, ийм их зовлонд учраад байна гээд эхнэр тийшээ муухай харахад, эхнэр нь уйлагнан:

	— Хайрлаач, хайрлаач намайгаа! Надад ямар ч буруу байхгүй гэв.

	— Харин уржигдрын цаад орой үнээний хашааны маань дэргэд тэр тарган гавж шал согтуу хэвтэж байснаа гэнэт босон харайж намайг барьж авах гэж хөөхөд нь би баригдалгүй гэртээ зугтаж ороод энэ тухай чамд ч ярьсан шүү дээ гэж нүднээсээ нулимс дуслуулан хэлэхэд, хар царайт юу ч дуугаралгүй доошоо харав. Тээр хэдийн гэрийг нь гадаа муу ёрын шувуу буусныг тахилгад цацал барьж байхад зүүн нүдний нь дор татсаныг зэвүүцэн бодож, ямар их ёр, ганц миний толгойд тусах нь энэ вэ? Амьтан хүний тусын тулд гүрэм ном, арга заслыг аль тухай их хийлгэв. Тэр ч тус болсонгүй, усанд хаясан чулуу шиг тонилох маань энэ гэж үү гэх зэргээр бодож байснаа энэрэнгүйгээр эхнэрээ харж:

	— Чи бушуухан мордоод бөөд очиж урьд болсон учир явдлаа тоочоод, үйл хэрэгт маань оролцож өгнө үү гэж гуйх юм биш үү гэхэд эхнэр нь дөхөн: 

	— Би энэ юмны анх эхэлж байхад бөөд очиж асуувал яах бол гэж бодож байсан боловч, эхнэр хүн би юу мэдэв гэж дээ гэж бодоод хэлээгүй юм сан. Халаг минь тэхэд хэлсэн бол аштай байх вэ гэж гэмшин дуугарахад нь, 

	— Тэгэх л ёстой байж л дээ. Тэр үед сэтгэлд минь ямар тотгор орж саад болсон юм бол доо, халаг минь, хожиджээ. Юмны ард гарчих шиг л боллоо доо. За яах вэ түргэн бэлтгэж явахаас л биш дээ. Гар маань ч их өвдөж байна гээд шүдээ хавирав. Эхнэр нь яаран тэвдэн шинэ дээлээ өмсөж, бөөд барих хэдэн навчин тамхи, нэг хадаг аваад гарлаа.

	Үдшийн бүрэнхий болж, энд тэнд айлуудын гадуур утаа униартан, ногоонд цадсан үхэр хивж тайван хэвтэнэ. Энэ үед хар царайтын муу хар гэрийн тооноор утаа гарч, гадаа гэрт олон хүн юм хийж байгаа янзтай гэрийн хаалга нь байн байн нээгдэн хаагдана.

	Гэрт галын баруун талд ам халмаг хэдэн өвгөд архи ууж, залуудаа барилдаж зодолдож, баавгайтай тулалдаж явснаа ярилцаж, чанга чанга инээлдэн их л хөгжилтэй сууцгаана. Эдний дээд талд нь буурал сахалтай өндөр өвгөн сууна. Тэр нь малгайныхаа залаанд хэдэн өнгийн даавуу уяжээ. Түүний хөдлөх бүр, залаанд нь уяатай даавуу урагш хойшоо сагсалзана. Тэр нь түүний ард жижиг ширээн дээр тавьж асаасан зулын гэрэлд улам ч сүртэй үзэгдэнэ.

	Галын зүүн талд хэдэн хүн мах эвдэж, хэдэн эхнэр гэдэс арчиж их л шамдан ажиллана. Хар царайт хоймортоо сууж, гараа илбэж, нүүрээ үрчийлгэн сулхан дуугаар:

	Найз гуай та тахил тавихдаа зөн билигтээ юу эрж хайв аа? Миний хэрэг үйл ямар үзэгдэж байна? гэж толгойгоо гилжийлгэн асуулаа.

	Тэгэхэд нь залаандаа даавуу уясан, буурал сахалтай өвгөн урамшин, хоолойгоо хэдэн удаа засаад;

	— Ай залуу минь ээ! Чинийхээ алтан сүлд, амин жолоог өхөөр хааны хаалга үзээд эрлэг хааны хаалгыг эрж очлоо. Нүцгэн нүүрт далдгүй гэж үнэний нь хэлэхэд чи хөдөлшгүй хөх төмөр хаалганы цаана, гунан улаан бух шиг гуйвалзаж, гунжин улаан үнээ шиг ширвэлзэж байна. Халиун дээл сугавчилж, хазаартай морь унаад харих замдаа хатируулан, буцах замдаа цогиулан одох санаатай байна гээд дэргэдээ байсан өвгөдийг нэг нэгээр нь харна.

	Тэгэхэд нь тэнд суугчид толгойгоо дохицгоон «Зөв, зөв! Амьд мэнд явахаас үнэтэй юу байх билээ дээ» гэлцэж байтал, гал дээр долоон тамгын тогоо тавьж хонины мах буцалган бурхан тэнгэрт мөргөх эх нь болов.

	Хазаартай морь, халиун хувцас бэлтгүүлсний дараа бөө найз, бүсээ тайлаад нэг дугараа балгасныхаа сүүлд цовхчин босож хашхиран бархиран бөөлж эхлэв. Сууж байсан хүмүүс цөм чимээгүй болж, бөөгийн мөргөл ёсоор гурван хуруугаа магнайдаа хатгаж залбиран, аман дотроо шивнэцгээнэ. Маргааш нь болов. Гэрт нь хог новш хөглөрч байв. Хар царайтын гар бүр ч ихээр өвдөж тэсэхүйеэ бэрх болов. Нутгийг нь нэг өвгөн орж ирээд хэдэн үг асуугаад их л бэрхшээн, толгойгоо сэгсэрч бодолхийлсний. 

	— За байз гай тотгороо бөө найзаараа арилгаж хэрэг чинь бүтээд байгаа биз дээ. Гэлээ ч гэсэн яс барьдаг бариач хүнийг авчруулж гараа үзүүлэх юм биш үү! гээд эгц ширтэнэ. Гарынхаа өвчинд тэсэж ядан байгаа хар царайт юу ч хайрлахгүй, ганцхан л түргэн эдгэж амрах юм сан гэхээс өөр юу ч бодсонгүй. Харин хүн юу л гэвэл зөвшөөрөх болоод байсан учир: 

	— Зөв тэгье. Би юугаа ч харамлахгүй. Бие эрүүл бол хурц сүх, хүдэр мунаа барихдаа би хоолоо олж чадна гээд өвгөний саналыг хүндэтгэн зөвшөөрч, толгойгоо дохиод, дараа нь төрлийнхөө нэг өвгөнийг бариачид явуулжээ.

	Зуны халуун нар өндөрт хөөрч, дэлхийн чимэг цэцэг ногоо шимээ хуримтлуулж, амьтан хүний ажил хөдөлмөр эхлэх цаг ойртож байв.

	Хар царайтын гар нь эдгэрч байгаа боловч царай нь цонхигор ажээ. Тэр нь гэртээ янаг хонгор гэргийтэйгээ сэтгэл дүүрэн цайлж суух зуур:

	— Удахгүй, хэд хоногоос хадлангийн ажил эхлэх нь. Гар минь хуучин хэвтээ гүйцэд орж амжихгүй нь. Чадал тэнхээ муутай, ялангуяа орой болохоор янгинаж өвдөх юм. Өвсөө яаж хаддаг билээ дээ гэж үглэн бодолхийлэхэд, эхнэр нь:

	— Зүгээр сууж байснаа юун хадлангийн тухай ярив чи. Харин бөө найзын ачаар өвчнөөс гэтэлсэн чинь их юм байхгүй юу... хадлан ч... амьд хүн аргатай. Арга хурга нь олдоно биз гээд нөхрөө эелдэг харцаар сэтгэлийг нь засан харж, үхлийн эзний гараас саяхан мултарч ирээд байгаа юм шиг энхрийлэн сууна. Тэгсээр байтал нохой хаб хаб гээд гаднаас уранхай тэрлэгтэй, хорин долоо орчим насны хүдэр сэргэлэн янзын хүн нохойноос айсан маягтай сандруу орж ирээд, бурханд мөргөж мэндлээд галын баруун талд суулаа. Хар царайт хэсэг зуур дуугүй сууснаа:

	— Нутаг хаана вэ?

	— Би анх энэ Хёлгосонд төрсөн юм, миний багад эцэг эх хоёр минь нас барсан, тэгээд би өвөөгөө дагаж. Энгэдэй гэдэг газар руу тэнүүчлэн очсон хүн юмаа гээд инээвхийлэн Хар царайтыг харна.

	Хар царайт гайхсан янзтай дуугүй байснаа, гэнэт нүдээ их болгон:

	— Аа бурхан зайлуул, манай зээнцэр болох хүн юм байна шүү дээ та! Дөнгөж л сая би гадарлаж мэдлээ шүү, өвгөө чинь сайн уу? 

	— Саяхан нас барсан.

	— Хөөрхий нас барчихсан уу? Би бүүр түүр мэднэ. Цагаан толгойтой өвгөн байсан байх аа? Та нар тийшээ очсоноос хойш хорь гаруй жил болсон байх аа?

	— Тийм ээ! Түүнээс хойш яг хорин таван жил болоод байна. Өвгөө минь нас барахынхаа өмнөхөн хэлэхдээ, чи бид хоёр хорин таван жил оросын мал хариуллаа. Миний үхсэн хойно нутаг руугаа, хамаатан садандаа очоорой гэж надад захисан юм. Тэгээд би өвөөгийнхөө захиснаар төрсөн нутагтаа ирлээ гэх мэтээр цааш нь орос хүмүүсийн дунд байснаа, орос хүнээр туслуулж, тэтгүүлж хөл дээрээ боссоноо ярив.

	Хар царайтын эхнэр шинэ айлчнаа зочилж цай, мах чанахаар түлээ авчрах гэж гарснаа, гэнэт царай нь үнсэн хөх болчхоод, тун их зэвүүцсэн янзтай орж ирээд уухилан байж:

	— Нөгөө үйл муут маань бас л ирээд байна. Гарч хараач! гээд эргэж яаралтай гарав.

	Хойморт сууж байсан Хар царайт сочин, бүх биеэр нь хүйтэн хөлс дааж, тэвдэнгүй чичрэнгэ дуугаар:

	— Хаана? хаана? Ямар хэцүү юм болж байна! гэж дутуу ядуу дуугаран эхнэрийнхээ хойноос гүйж гарлаа.

	Галын баруун талд сууж байсан айлчин гайхахдаа, юу ирээд сууж байгаа юм бол доо гэж үзэх санаатай гэрээс гарч харахад, нөгөө хоёр зэрэгцэн сууж энэ, энэ байна гэлцэн модны үртэс дотуур өвдөл цөвдөл түүн идэж яваа тагтаануудыг харж их л зэвүүцсэн янзтай, хуруугаараа заацгааж байснаа «боль боль хуруугаараа бүү заа» гэж бие биеэ таталцан түлхэлцэн байв.

	Нөгөө айлчин, бүр ч гайхаж заримдаа тэр хоёрыг, заримдаа тагтаануудыг харж байтал нь Хар царайт дэргэд нь сэмхэн ирээд:

	— Эртүүд манай гадаа энэ шувуунууд ирээд сууж байхад нь манай эхнэр үзсэн юм. Түүнээс хойш надад маш их зовлон учраад байгаа юм, одоо болтол миний бие сайжирч чадаагүй байна. Одоо бас ямар юм ёрлож ирээд, бас ямар зовлон авч ирж байгаа хэрэг билээ гэж их гомдолтойгоор шивнэхэд айлчин гайхан урам нь хугарч:

	— Нагац та юу ярьж байгаа юм бэ. Энэ шувуунууд чинь хүн бүхний мэддэг тагтаа гэдэг нэртэй, ямар ч гэм хоргүй шувуу шүү дээ. Гэрийн тэжээмэл амьтан шиг ямагт суурин газар байрлаж, ялангуяа тариалангийн үеэр бүр ч олширдог сайн заяатай шувуу шүү дээ гэж инээв.

	Хар царайт эхнэртэйгээ хоёул нүдээ их болгож гайхан:

	— Та юу хэлж байгаа юм бэ? Бид хоёр насан турш даа ийм шувуу үзээгүй шүү. Одоо үүнийг хоёр дахь удаагаа л үзэж байна. Бидэнд гай тотгор авчирснаас өөр сайн юм авчраагүй юм гэцгээв. Тэгэхэд нь айлчин, энэ шувуу энэ нутагт яагаад байдаггүй байсан юм бол доо гэж бодолхийлэн дуугүй байснаа:

	— Энд тариа тарьдаг болсон уу? гэж асуув.

	— Тэд, ямар учраас ийм санаандгүй асуулт асууж байгаа юм бэ гэж бодон:

	— Манай энд ерөөс тарьдаггүй, харин энэ хавар манай айл хагас пүү тариа булсан билээ. Тэр үнээний хашааны цаад талд харагдаж байна гэж заав.

	Зөв дөө! Тагтаа гэдэг шувуу бол үр тариа юм уу, буурцагт ургамлыг идэж амьдардаг амьтан юм шүү. Ийм учраас ч байж мэднэ. Хэрэв танай энд тарианы ажил эрхэлдэг болчихвол ийм шувуу маш олон болох ёстой. Ерөөс ард түмний аж байдал өөрчлөгдөх тутам шинэ шинэ үзэгдлүүд олширдог ёстой юм шүү дээ. Ийм учраас тэр цагийн үзэгдэл явдлуудыг тэндэх хүмүүс цаг тухайд нь ойлгон мэдэж байх ёстой болно. Юм бүхэн тус тусдаа, ямар нэгэн учир шалтгаантай байдаг гэдгийг ойлгох хэрэгтэй шүү гэхэд тэр хоёр гонсойн, үүнээс өмнө бодсон бүх явдлуудыг бодолхийлэн хоёр гараараа толгойгоо барьж, итгэмжгүй байдлаар чив чимээгүй сууцгаав.

	 


МЭХЧИН, МЭХЧНИЙ НӨХӨР

	Нэг арвин талд буриад айлууд багшран харагдав. Эргэн тойрон олон мал бэлчиж, энд тэндээс нь морьтой, тэрэгтэй хүмүүс хатируулан доргиулан ирж байлаа.

	Гэрээсээ гараад, хоёр хоног явсандаа их аяншсан бололтой уртаар татаж эвшээгээд:

	Нөхөр минь ээ! Орой болохоо урьд шамдуухан явж, энэ харагдаж байгаа олон айлд хүрч унтахыг бодъё гээд хяхтнасан хоолойгоор дуугарахад нь тэрэгний урдах суудал дээр жолоо барин сууж яваа, уранхай хувцастай хүн ихэмсэг янзтай гэдрэг эргэж хараад:

	— За, гэж дохин дуугармагц, урагшаа бөхөсхийн «чүү» гээд морьдоо хэдэн удаа ташуурдаж хурдлуулав.

	Энэ аяншранги томоотой хүнийг хэн гэдэг юм бэ?гэвэл Анхандаа Суулгын дацангийн ширээт лам байснаа, Тагар ноёны Байнзанхан гэдэг дуутай, цуутай охиныг увсанц болгон аваад хөдөөгийн айл болсныхоо дараа хорь буриадын Худай отгийн ноён болсон номтын Ринчен гэдэг ажээ.

	Удсан ч үгүй энэ хүн баян янзын айлд хоноглохоор буув. Тэдний гадаа олон хүн үймэлдэнэ. Ринчен ноён эднийг үл тоомсорлон гэр рүү шууд яваад орлоо. Гэрийн баруун талд торгон түшлэгтэй өндөр ширээ, олбог гудас бэлтгэсэн байв. Хэдэн залуу лам нар тахил, балин төхөөрч үүдэн талын хана хавилдуу томоотой өвгөчүүл зэрэгцэн сууцгаана.

	Ринчен ноёныг хойморт суулгаад цай өгч, таваг тавив. Гэрийн эзэн нь түүний алдар цууг дуулсан бөгөөд муухан таньдаг учир бөхөлзөн нахилзан хүндтэй халуунаар угтав. Ингэж байтал “лам мориллоо, “ лам мориллоо” гэцгээн гадна дотногүй хөл үймээн болов. Гэрт байгчид ч бүгдээрээ гадагшаа гүйлдэж гарцгаав.

	Олон тэрэгний нажигнах тажигнах чимээ сонсогдсоор үүдэнд ирмэгц, хаалга нээгдэж хадаг яндар уяж намируулан, хув шүр зүүсэн гоё шар торгон дээлтэй, овоодой өмсөж, төмөр сунтаг өмнөө бариулсан дөч гаруй насны лам олон шавь нараа дагуулсаар орж ирээд нөгөө төхөөрсөн ширээн дээр суугаад, нөгөө төмөр сунтгийг өөрөө авуут, тэнд цугларсан хүмүүст адис тавьж эхлэв.

	Хүн бүхний толгойг сунтгаараа тогшиж суух зуураа, нэг гоё хувцастай алтан бөгжтэй бүсгүйг хүзүүгээр нь дэгээдэн хилэгнэсэн царай гаргаж, араатан мэтээр архиран суулаа.

	Тэгээд шавь нар нь:

	— Ай хөөрхий, ай хөөрхий! Ямар их барцадтай бүсгүй вэ. Буян амла! Өргөл өргө! гэж чанга чанга хашхиралдав. Тэгэхэд нь тэр залуу бүсгүй тун их сүрдэж айсан учир нүдээрээ нулимс мэлтэлзүүлэн уйлагнаж, зүүж яваа алтан бөгжөө мулт татан ламын өмнө тавиад:

	— Гай барцдаас минь авраач! гээд наманчлав.

	Лам номхон дүртэй болж, аман дотроо шивнэн юм уншсаныхаа дараа сунтгаа өргөөд:

	— За одоо гайгүй боллоо чи! гээд мөргөлчдөд адис тавих ажлаа үргэлжлүүлэх зуур энэ мэтээр хэд хэдэн бүсгүйг дэгээдэн, чимэг зүүлтүүдийг нь, буян амлуулан урдаа тавиулж байв, хойморт суугаа Ринчен ноён их л сонирхсон янзтай, лам тийш ширтэн харж байснаа үүнийг хаана хэдийд үзлээ дээ, за байз гэх мэтээр сэтгэн эргэцүүлж бодов.

	Удсан ч үгүй мөргөл дуусаж, таралт болоход нь нөгөө лам хойморт сууж байгаа Ринчен ноёныг ажигламагц зарсхийж, царай нь улайн урдаас нь хараад, зальтайгаар үл мэдэг инээмсэглэхэд нь ноёны санаанд гэнэт орж: Ай шулам! Энэ чинь Будаанай мөн байна шүү дээ. Зөв л дөө, арав гаруй жилийн өмнө Суулгын дацангийн ширээт байхдаа би чамд сахил санваар хүртээгээд, лам болгосон шүү дээ. Харин энэ маань ингэж галзуурч яваа юм байна шүү гэх мэтээр бодмогц, би хаанаас энэ нохойтой дайралдчихав аа гэж бодолхийлэн ямар нэгэн сонин санаа сүвэгчлэн бодож суужээ.

	Энэ үед ламын сэтгэл тогтворгүй болсон бололтой, сууриндаа тогтож ядан өндөлзөж:

	— За, та нар хэргээ бүтээснээс хойш эндээс зайлцгаа! Би энэ танигдаагүй ноёнтой хэдэн үг сольё гэж дуугарахад нь гэрт байгаа хүмүүс ламын зарлигаар бүгд гарцгаав.

	Ринчен ноён, лам хоёр гэрт үлдэв. Лам нь шивнэсхийн:

	— Би чинь ингэж олз хайж, элдвээр аашилж явна шүү дээ, та намайг хүлцэнэ үү. Харин тантайгаа учирч бараалхсан минь тун их зол завшаантай хэрэг боллоо, тэгээд багш тандаа бас ачийг чинь хариулж, бэлэг барих хүсэлтэй байна гээд босож нэг аюуш хадаг дотор боосон бөөрөнхий хүнд юм ноёнд өглөө. Ноён инээмсэглэн урдаас нь харж:

	Үгүй, чи минь Будаанай мөн биз дээ. Одоо хэн гэдэг лам болоод явж байгаа чинь энэ вэ? гэж дотночлон асууна.

	Зөв дөө, би бол таны шавь Будаанай мөн. Одоо үед сунтагт хувилгаан гэж алдаршаад явж байна гээд дуугүй болоход нь:

	— За, тэгээд чи эндээсээ түргэн шиг явбал дээр байх. Надад саад болох нь байна! гэж хэлээд ноёнтон хадагт боолттой бэлгийг өвөртөлж орхиод санаандгүй суув. Сунтагт хувилгаан тэр дороо учир зүггүй яаран, цай хоол идүүт морджээ. Үүнээс хойш сунтагт хувилгаан нэг нутгаас нөгөө нутагт залагдсаар, цааш явж Цээжний дацанд очиход тэндэх лам ноёд дацандаа залж, өдөржин шөнөжин өглөгийнхөө эздээр өргөл мөргөл үйлдүүлж, бас олон түмний өмнөөс гэж амьтны амгалан байдлын тулд гэж аврал хүсжээ. Тэгэхэд нь хувилгаан лам, хоёр шөнө зүүдээ манасныхаа дараа «харь газраас хаягдсан хараал байна» гээд хатуу их хариу уншлага айлджээ.

	Үүнээс болж эндэх хүмүүсийн сэтгэл элдэв сэжгээр дүүрч, айх зэвүүцэх нь хэмжээгүй их болж, авралын- хаа уншлагыг аргагүй уншуулах ёстой болжээ. Нутаг бүхнээс өргөл бадар хайж, адуу мал, алт мөнгөнөөс эхлээд ааруул хурууд хүртэл хэмжээгүй их зөөр цуглуулжээ. Олны маань хувьтайд орой дээр маань заларч ирсэн лам маань та шүү дээ гэцгээн сунтагт хувилгаантан минь уншиж, бүтээж, хайрлана уу гэж айлтгал хүсэж мөргөж сөгдөв гэнэ. Тэгэхэд хувилгаантан аятай зөөлөн дүрээр мишилзэн байж;

	Би уншихаас огтхон ч татгалзахгүй гэхдээ, танай ширээт ламбугайтай хамт, уншвал их бүтэмжтэй байх сан даа гэж зарлиг буулгажээ.

	Тэгэхэд энэ дацангийн ширээт ламбугай ард олныг маш ихээр айлган сүрдүүлж сурсан бөгөөд номч цэцэн гэгддэг өвгөн лам тэр уншлагыг хамт уншилцах дуртай байжээ. Иймээс даруй түргэн төхөөрүүлж, хүний өөхөөр хэншүү тавьж байгаад сүр бадруулан уншиж эхэлжээ.

	Энэ үед хөдөөгийн ард олон мөргөх залбирах гэж өвгөд хөгшид, нялх хүүхэд хүртлээ хөл хөдлөхөөрөө дацангийн гудамжаар хүн амьтан үймэлджээ. Уншлага олон хоног үргэлжлэв. Сунтагт хувилгаан оройлж суугаад олонхдоо орхимжоороо толгойгоо ороож, уншсан уншаагүй нь ч мэдэгдэхгүй, урагш хойшоо найган ганхаж суудаг байжээ. Заримдаа цан хэнгэрэг, бүрээ бишгүүрийн дуу доривоон болмогц, уншсан маяг үзүүлж чад няд гэдэг байжээ. Доод талд нь зэрэгцэн суугаад уншилцаж суусан өвгөн ширээт, ямар учраас цан хэнгэргийн дуунаар цад няд гэж чанга чанга хашхираад байгаа юм болдоо гэж их л сэжиглэн, нэлээд удаан ажиглажээ. Нэг удаа ухаан жолоогүй хашхичиж байхад нь цан хэнгэргийн дуу гэнэт зогсжээ. Мөнх хувилгаан айхавтар царгиа шахмал дуугаар: Цам бүрээ хэнгэрэг, цам бүрээ даа гэж учир тоймгүй хашхирч байснаа сочин болилоо. Тэгэхэд өвгөн ширээт гонсойн уурлаад, малигар улаан магнай дээр нь шал хийтэл алгадаж орхиод урьд янзаараа уншин суужээ. Харж байсан хүмүүс гайхахын ихээр гайхаж, гэрт гадаа шивэр авир шивнэлдэн, нэг л учир шалтгаантай байж дээ гэцгээв. Гэтэл удсан ч үгүй уншлага дуусгавар болжээ. Уншлага уншсан лам нар учир тоймгүй их цугласан өргөл барьцыг хувааж эхлэв. Өнөөх хувилгаан болох лам урамтай омогтой царайгаар олон хүн тийш хандан:

	— За, тэгээд уншлага засал чинь энэ өвгөн ламбугайн номд сайн, өндөр буяны хүчээр урагштай сайн бүтэж чадлаа даа! Харин би номд барагтайхан байсны уршгаар «тёогоо» гэхийг “тётоо” гэж алдсан. Тэхэд магнай дээр минь Манзшир бурхан мутраа тавьж, номын ёсоор засдаг учиртай билээ. Зөв үү? гээд ширээт ламбугай тийш харж инээмсэглэн сууна.

	— Зөв дөө! гээд ширээт, урьдаас нь толгойгоо дохиж ёслон суухад нь тэнд байсан хүмүүс хувилгаанд залбиран дохицгооно.

	Үүний дараа өнөөх сунтагт хувилгааныг сэлэнгийн буриадын ахлагч Сайнцаг ноён залан аваачжээ. Хэдэн хоног Сайнцаг ноёныд өргөл мөргөл үргэлжлэн сунтагт хувилгааны авралд мэргэн нь амьтан олонд гайхагдаж байлаа.

	Тэр өдрөөс эхлээд Сайнцаг ноён сунтагт хувилгааныг та мөргөх лам минь боллоо шүү гээд дээд өргөөндөө залжээ. Тэгээд бараа бологчдыг нь тэнд энд очицгоо гэж элдэв янзаар мэхэлж ийш тийш нь явуулжээ. Түүний дараа удсан ч үгүй сунтагт хувилгаан, хүн олныг гай барцадгүй амгалан мэнд байлгахын тулд нямбад суулаа гэж ноёнтон зар тунхаг тараагаад нэг ч хүнтэй уулзуулахаа больжээ. Сунтагт хувилгаанд мөргөж, өргөл буян хийхийг хүссэн юм уу эсвэл аврал гуйхыг хүссэн хүмүүс шууд Сайнцаг ноёны хувраг хөвүүдээр дамжуулан, хэрэг зорилгоо айлтгуулдаг, өргөл барьцаа өгдөг болжээ.

	Энэ мэтээр Сайнцаг ноёны хаалгаар өдөр бүр шагайж байдаг өргөл буяны алт мөнгө, адуу малыг тоолох тоймлох ч аргагүй олон болжээ. Нэг жил болсны дараа, өнөөх сунтагт хувилгаан нямбаа завсарлаад, өмнөд орон руу залрах гэж байна гэлцэн хүмүүс хөл хөөрцөг болон өдөр шөнөгүй өрсөлдөж, өргөл мөргөл өргөн хийсний дараа, ламтан мордох болжээ.

	Сайнцаг ноёны үүдэнд гурван хар морь хөллөсөн тэрэг хөндөлсөн зогсов. Удсан ч үгүй сунтагт хувилгаан олон хүнээр сугадуулан гэрээс гарч тэр тэргэнд суужээ. Сайнцаг ноён, хувраг хөвүүдтэйгээ хажууд нь суугаад Үд хот хүртэл үдэхээр уудам Сэлэнгийн хөвөөгөөр хонхны дуу хангинуулан уруудаж гэнэ.

	Хэдэн хоногийн дараа Сайнцаг ноён хөвүүдтэйгээ хамт буцаж ирэхдээ:

	— Сунтагт хувилгаан маань өмнөд орон руу заларчихлаа даа. “Сайн сайхан сууцгаагаарай! Бурхан сахиусандаа санаж залбирч явах болно би гэж зарлиг болоод энэ үгийг минь та бүхэнд намайг хүргээрэй гэж айлдсан” гэхэд нь өвгөд хөгшид орой дээрээ наманчлан

	— Хөөрхий минь дээ! гэцгээв. Үүнээс нэлээд хойно Үд хотоос зүүн тийш үүргэвчтэй нэг бадарчин янзын лам Асгадай дацан чиглэж очлоо гэсэн цуу үг сонстож билээ. Түүнийг сурвалжилсаар байтал, харин нөгөө сунтагт хувилгаан гэгдэж, хүн ардын хөрөнгө зөөрийг мэхэлж аваад, уудам Сэлэнгийг уруудан өгсөж явснаа Сайнцаг ноёны гарт орж, олны хөрөнгийг ёроолоор нь хоослон, хошуу нутагтаа буцаж явсан хулгайч Будаанай гэдэг тэр болж тодорсон гэнэ билээ.

	 


ӨВГӨН БАДАРЧИН

	— Урьдын хуучин цагт билээ. Оройхон шиг нэгэн айлд хавчиг үүргэвчтэй нэг навсгар өвгөн бадарчин мод тулсаар орж ирэв гэнэ. Гэрийн эзэн тэр ламаас:

	— За ламбугай! Хаанаас хаа хүрэхээр морилон явна вэ, нутаг өргөө чинь хаа бил ээ? гэж асуужээ.

	— Одоо надад хаанаас хаа хүртэл морилох гэж юу байх вэ дээ.

	 

	Дэлхий байвал яваад л

	Дайсан байвал тэмцээд л

	Хоол байвал зооглоод л, 

	Хов байвал хэлэлцээд л явдаг, 

	Орох гэрээ бурхны болгож, 

	Очих нутгаа Богдын болгож, 

	Гэрээсээ гэргүй гарсан

	Гэлэн хүн чинь одоо ингээд л

	Малгай тавивал манайх гээд, 

	Маргааш болбол танайх гээд, 

	Явж л байна даа!

	 

	— Үгүй, та чинь, гэрээс гэргүй гарсан гэлэн хүн юм бол, дацан хүрээнд сууж байхаа яасан юм бэ?

	— Ай тэгж яаж болох вэ дээ.

	 

	Гэлэн хүн хөдөө ч явж болно доо 

	Гэргүй хүн дацанд ч сууж болно доо

	Ерөөсөө, тэр болбол тэнд, 

	Энэ болбол энд гэж болзоогүй юм даа.

	 

	— Зайлуул даа, тийм л юм байж. Харин дуулаагүй юм аа дуулж байна даа.

	— Тийм байдаг юм даа

	 

	Ямаагаа танихгүй

	Ухна гэж байдаггүй.

	Явдлаа мэддэггүй

	Гэлэн гэж байдаггүй.

	Ийм болоод ирэхээр

	Өгөх хүн өргөлөө мэдээд

	Авах хүн алгаа дэлгээд суувал 

	Үнэн сүжигтэй 

	Өглөгийн эзний ёс

	Өлийж суудаг 

	Лам хүний ёс гэж

	Энэ хоёрыг хэлдэг юм даа!

	 

	— За, тийм юм бол өвгөн лам та минь өлсөж ирээд өлийж сууна уу ? гэж шогтойгоор инээн, гэргий тийшээ харан:

	— Энэ ламбугайд хоёр аяганаас доошгүй хорин аяганаас дээшгүй хоол хий! гэхэд нь гэргий нь босож гал дээрээ тогоо тавиад бор хөх зутан шиг юм самарч хутгаж эхлэв. Өвгөн лам өлсөж явсан боловч, тэр эхнэрийн хийж байсан юмыг чамласан янзтай шантайж, голсон янзтай гохийж урам зориг ч үгүй, үг дуу ч үгүй өөд уруугаа харсхийн суужээ.

	Удсан ч үгүй тогоотой хоол болж, галын дэргэд гарган аягалах гээд:

	— Ламбугай, аягаа хайрлана уу?-гэхэд өвгөн лам аягаа дуртай дургүй гаргаж үлээгээд, сарвайх зуураа:

	— За, тэгээд энэ чинь гэдсэнд гэмгүй, ходоодонд хоргүй юм бол дундхан шиг хийгээрэй, 

	— Та өөрөө л мэдэж зооглоно биз дээ ламбугай! гээд эхнэр аяганд нь дундхан хийж, авчраад ламд өглөө.

	Өвгөн лам их л голомтгой авуут үнэртэж үзээд, хэд хэдэн үг аман дотроо шивнэн уншаад амтлан үзлээ. Харин тэр нь арааны шүлс гоожмоор амттай юм байж гэнэ. Өвгөн лам тогоо руу харан татаж, айхавтар ихээр амтархан дээр дээрээс нь балгалан ууж орхиод анх дундхан хий гэж хэлсэндээ зовж бас нэг дундуур гэсээр долоон дундлаг ууж, арай гэж цадсан болж ам хэлээ долоож гэнэ.

	Ламын цадсаны дараа эхнэр, үлдсэн зутангаасаа нөхөртөө нэг аяга хийж өгөөд, өөрөө нэг аяга хийж уугаад үлдсэний нь нэг шавар лонх руу юүлээд бурхныхаа ширээн дор тавьж орхиод унтахаар хэвтжээ.

	Өнөөх лам түрүүнийхээ бор хөх зутан шиг юмыг амтархан хэвтсээр, нойр нь ч хулжчихжээ. Гэр доторх хүмүүс хурхиран унтахыг хүлээж ядан, хэр болоод л өндийн харна.

	Удсан ч үгүй энд тэнд хүмүүс хурхиралдав. Өвгөн лам бурхны тийш сэмхэн гулгаж чагнана. Шүлсээ залгилна. Тэгсээр бурхны ширээн дор тавиастай байгаа өнөөх лонхтой зутангийн таглааг сэмхэн мулталж, амсар руу нь дунд хуруугаа хийн долоож эхэлжээ. Энэ мэтээр дунд хуруугаа хийж долоосоор байтал үүр ч цайх дөхжээ. Нөгөөх лонхтой юм нь ч дундаа орсон бололтой, хуруу нь чүү чамай хүрдэг боллоо.

	Тэгэхэд өвгөн лам хуруугаа бүр лав дүрж долоох гээд лонхны амсар руу хуруугаа хүчлэн түлхжээ. Өвгөн ламын дунд хурууны дунд үе нь под гээд лонхны амсар руу орлоо.

	Тэгээд өвгөн ламын хуруу лонхноос автахаа болилоо. Татаад л байж, татаад л байж, бий чадлаараа чангааж босож байж ч чангааж гэнэ, суугаад ч татаж гэнэ. Чангаа чангаасаар хуруу нь бүр хавагнаж, эргэж яасан ч гарахгүй болчихсон бололтой.

	За байз, яах билээ, яах ч арга алга гэж боджээ.

	Хоноц лам өглөө хуруундаа лонх чагтлаад босох гэдэг нь юу гэсэн муухай вэ? юу боловч үүнийг гадаа гарч мод чулуугаар бут цохих юм байна. Тэгэхгүй бол энэ хуруу лонхноос автахаа больжээ гэж бодоод чимээгүйхэн гадагш гарчээ.

	Гадаа гараад шөнийн бүрэг бараг харанхуйд нэгэн юманд гэтэж мярааж байгаа шиг, тун аяархнаар тэр лонхоо бут цохих мод, чулуу эрж тэмтрэн ажиж явтал нь хонины хашаанаас залгаж барьсан жижиг саравч дор нэг гялгар юм цайрч харагдлаа. Өвгөн лам түүнийг үзмэгц, байз энэ эмээлийн бүүрэгт лонхыг эвтэйхэн цохих юм байна гэж бодоод хажууд нь очиж, нөгөө хуруун дахь лонхоо далайж далайж: «Аа яаж үйрдэг бол» гээд цохиж орхив. Гэтэл нэг юм шал гээд: “Ай ёо-ёо- ёо, авраач! Алж байна” гэж, хонь манаж хэвтсэн хоньчин өвгөн бархирсаар босож ирэв гэнэ. Өвгөн лам ухаа мэдээ тавин буруулж гүйлээ. Гүйж явтал нь хашааны дэргэд уяатай хэвтэж байсан зуудаг нохой цочин «хар- хур» гээд ламын банзлыг урав. Лам бүр ихээр чарлан, авраач гээд тэнд хэвтэж байсан тэмээг тэврэн ойчжээ. Тэмээ цочиж босон харайгаад гүйчхэв гэнэ. Айж тэвдсэн өвгөн лам тэмээнээс салсангүй хавчихуйц л хавчаад, хашхирахуйц л хашхирч гэнэ. Цочиж жигшсэн тэмээ ч гүйхүйц гүйгээд, орон юүлж арилчхав гэнэ.

	Маргааш нь болов. Өвгөн ламтан ямар нэгэн газарт эргүү тэнэг болчихсон юм шиг гартаа лонх чагталчихсан, тал цамцтай, уранхай банзалтай гүйж явна гэж сонстсон гэнэ.


УНЗАД ЯАГААД БОЛОХ ВЭ?

	Зуны халуун өдөр Хэжингийн дацангийн нэгэн ламын хашаан дотор таримал модны сүүдэрт лам нар цуглаад бууз хуушуур идэн суужээ.

	Ингэж суух зуур нэг нь хамрын тамхи татаж хүнгэнэсэн бүдүүн хоолойгоор юм ярина.

	— Одоохондоо Эгэтийн дацангийн хамбын унзадын хоолой тун гайхалтай шүү, аа-яа!. Түүний уншиж байхад цонхны шил доргин пажигнаж байдаг юм шүү гэхэд, нэг залуухан лам хоолойгоо засасхийн сууринаасаа урагш давшлан:

	— Үгүй, ер нь яагаад тийм айхавтар хоолойтой болдог юм бэ, заавал нэг учиртай байх ёстой гэж нүдээ эргэлдүүлэн, их л ухаан гаргасан маягтай сууна. Хамгийн ард суугаад энэ ярианд үл оролцсон маягтай байсан уранхай хүрэн дээлтэй, халзан Лүдэв хамраа сартгануулан инээж, 

	— Гайхалтай сайхан гавж гаарамба нар сууж байгаа атлаа түүнийг одоо хүртэл ойлгож мэдээгүй явна гэдэг нь яаж болох вэ дээ.

	Би хоолой сайтай болъё гэвэл тун хялбархан юм даа гээд ихэмсэг зантай харав.

	Тэгэхэд тэнд байсан лам нар гайхацгаан халзан Лүдэв тийш хараад, Лүдэвтэй ярихаар дөхөцгөөн тойрч суугаад:

	— За, за! Лүдэв гуай, цааш нь ярина уу гэцгээн, тавагт хоцорсон гурав дөрвөн буузаа Лүдэвийн өмнө тавив. Лүдэв ихэмсгээр сууж яриагаа эхлэв.

	Яагаад амархан юм бэ гэхэд, тийм байгаа юм, би урьд ингэж сонссон билээ.

	Хамбын хүрээний мундаг сайн унзадууд төмсийг бүхлээр нь залгичхаад л хавтгай хар тогоог хангинатал уншиж чаддаг гэлцдэг билээ.

	Монгол орны мундаг мундаг унзадууд бол малын тойг ясыг залгичхаад, муутуу цаасаар хийсэн цонхыг хагартал уншдаг юм гэнэ билээ.

	Түвд орны түргэн түргэн унзадууд хонины түүхий бөөрийг бүхлээр нь залгичхаад төмөр боолт цагариг толгойдоо углачхаад уншдаг юм гэдэг, хэрэв тэгэхгүй бол толгой нь хагардаг юм гэж сонссон билээ гээд хүн бүхний нүүрийг залирхаг нүдээрээ харж, таваг доторх хүйтэн бууз үмхлэн чимээгүй суув. Яриаг нь чагнаж суусан лам нар бие биеэ хараад:

	— Ямар сонин юмыг сонсов оо бид гэцгээж суух зуур нь Чойндон гаарамба онгирон хөөрч:

	— Үгүй байз, тийм бэлхэн арга байхад хонь ямаа шиг майлалдан, шуугилдаж байдаг хөөрхийс вэ. Бид түүнийг туршиж үзэх ёстой шүү гэхэд нь:

	— Зөв дөө. Чойндон гаарамбын туршиж үзээгүй байхад хэн маань турших билээ дээ гээд халзан Лүдэв инээмсэглэнэ.

	Удсан ч үгүй Чойндон гаарамба гэртээ буцаж очоод өөрийнхөө нэгэн шавийг дуудан авчирч:

	— За чи пүнз дотроос хонины дунд чөмөг авчраад түргэхэн чана! Ойлгов уу? гэхэд нь хувраг урдаас нь дохиж толгойгоо илээд:

	— За гээд гадагш гүйн гарав. Гаарамба лам хуврагийн гарсны дараа их урамтай болж, хоолойгоо засан:

	— За одоо, ингээд л би чинь яасан сайхан хоолойтой унзад болдог бол зуны хуралд зул далдиртал уншиж байх болно доо би гээд инээмсэглэв. Тэгсээр байтал удсан ч үгүй хувраг нь таваг дүүрэн мах бариад орж ирлээ. Чойндон гаарамба:

	— Уухай даа! Нааш нь энд авчраад тавь! гэж урдаа тавиулан, ханцуйгаа шамлаж дунд чөмгийн махыг идэв. Олигтой мөлжиж ч чадсангүй тойг ясыг булга мушгиж авч алган дээрээ тавиад, бурхан тийшээ хараад:

	— Олондоо гайхуулам цээлхэн хоолойтой унзад болох болтугай би! гэж дуугаран залбирсныхаа дараа тойг ясыг амандаа хийж нүдээ анин залгиж орхимогц хахаад нүд нь хялалзан, мөргөлдөх гэж байгаа бух шиг гүлдэс гүлдэс гэж гараараа газар тулаад, өндөс өндөс хийн үхэхийн туйлд хүрэв.

	Тэгж суухад нь өнөөх хувраг нь гайхаж, харин лам маань бурхны зүг хараад сууж байх ёстой атлаа доошоо хараад гөлөлзөж байдаг нь юу билээ гэж ойлгож ядан ийш тийшээ бүлтэлзэв. Тэр үед гаднаас бүдүүн хар лам, бөгтөр хөх өвгөн хоёр орж ирээд хармагц их сандарч, яасан бэ яасан бэ? гэж хуврагаас асуув.

	— Харин яасан юм бол доо, саяхан л мах зооглож сууснаа ингээд л байна шүү дээ! гээд хувраг уйлагнав.

	— Ай, энэ чинь хахсан юм байлгүй дээ гээд бүдүүн лам гүйж очоод малигар улаан магнай руу нь мантгар нойтон нударгаараа шал хийтэл цохиж орхижээ.

	Чойндон гаарамбын амнаас нэгэн бөөрөнхий юм шөлөнд хийн ойчив.

	Бүдүүн хар лам:

	— За гаарамба ламбугай минь, яачих нь энэ бил ээ? гэж асуув.

	Чойнгон гаарамба удсан ч үгүй уйлагнаж:

	— Би чинь унзад болох буян хишиггүй хүн юм байна даа, хонины тойг яс залгиж чадсангүй, харин залгих гээд хахаж арай л үхсэнгүй гэж уруугаа хараад уйтгартай сууна.

	— Унзад болохдоо хонины тойг яс залгидаг юм гэж хэн чамд хэлсэн юм бэ?

	— Халзан Лүдэв хэлсэн.

	— Ай даа халзан Лүдэв хаанаас дуулаад хэлсэн юм бол доо гээд бүдүүн хар ламын инээхэд Чойндон гаарамба хууртсанаа сая мэдэж хор нь буцлан:

	— Цустай золиг, халзан Лүдэв надад хар санаж л дээ гэв. Тэгж байхад нь тэнд байсан бөгтгөр хөх өвгөн учир мэдээгүй хүн болж, арга мэх гарган:

	— Үгүй, ерөөсөө, ямар ухаантай юм бэ! Миний бодоход, улаан хоолой уужим боллоо ч гэсэн унших хоолой гэдэг маань өөр байдаг юм биш үү? Урьдын хуучин үгэнд:

	“Унших хоолой уушгинаасаа, уух хоолой ходоодноос” гэдэг билээ.! гээд гэнэт тачигнатал инээчхэж гэнэ.


ГЭРИЙНХЭЭ ХОГШЛЫГ СОРУУЛСАН ГЭНЭН ХОНГОР ЧАВГАНЦ

	“Шинэ ажил” гэдэг хамтралын хонин суурь байдаг газар Долгор чавганц өөрийнхөө гэрт хоймортоо олон давхар ширдэг гудас дээр лам янзаар завилан суугаад: хар зандан эрхээ барьж, ум-мани-бад-ме-хум гэж дутуу хагас маань умар умар уншина. Түүний халцгай мухар толгой дотор сонирхолтой юу ч үгүй, харин урьд нь залуу сэмбэгэр явах цаг нь шалиг завхай Лхаарамба лам инээвхийлэн, элдэв янзын үг шивнэн байдаг байснаас, бас өөрөө түүний дэргэд суугаад, гунхалзан маяг гаргаж хариу хэлж байсан зэргээ үе үе бодож битүүхэн инээмсэглэв. Яг ингэж бодож байтал нь хаалга нээгдэж, орой цоорхой хар эсгий малгайг хамартаа хүртэл дарж өмссөн, уранхай хар пальто хүлхийтэл хөөргөж бүсэлсэн өндөр хар хүн орж ирээд, зэс гуутай бурхнаас нь адис аваад, чавганц тийш харж:

	— Мэнд амар байна уу? гэв. Чавганц, лам л хүн юм байна даа гэж бодоод, түргэн гэгчийн нь босож:

	— Та суу та суу! гэж баруун тийш алгаа дэлгэн урихад нөгөө хүн уруулаа битүү хөдөлгөсөөр очиж, их л томоотойгоор “Ай” гэж санаа алдан аяархан суугаад:

	— Нутаг орноороо бурхны авралаар амгалан тавтай байна уу? гэж зөөлөн дуугаар асуув.

	— Сайн сууж л байна даа. Та минь ингэхэд хувраг хүн байсан юм уу даа. Тэгж надад санагдаж байна. Аль буруу ойлгож байна уу би?

	— Харин тийм ч байж болно доо. Ямар мэргэнээр тухайлж байна вэ та! гээд том улаан хамраасаа унжиж байсан шар нусаа алгаараа арчих зуур инээлээ. Чавганц их л урамтай болж инээмсэглэн, толгойгоо залуу хүүхэн шиг ганхалзуулж:

	— Харин би зөв л тухайлж орхиж дээ гээд хөл нь улам хөнгөн хөдөлгөөнтэй болж, жижиг тогоогоо гал дээр тавьж, цай чанахаар завдав.

	Тэгж байхад нь лам “би ч яг олж буулаа” гэж бодон:

	— Зөв дөө, танай нүд чинь, залуу байсантайгаа адил хэвээрээ байна. Тэгээд лам чавганц хоёр ухна, ямаа хоёроос урьд танилцдаг юм гэдэг үг зөв л болж байх шив дээ гээд марзганан инээлээ. Чавганц урьдаас нь бас инээмсэглэнэ.

	— Таныг, лам хүн байна гэдгийг л тухайлсан болохоос биш, таны орон нутаг, нэр алдрыг лавлан мэдэж таниагүй байна шүү. Тийм болохоор ухна ямаа хоёртой адилгүй юм биш үү. Ламбугай та яасан яаруу айлдаж байна вэ. Хэрэв буруу бол намайг уучилж үзнэ биз дээ гээд инээж, хатуу ногоон цайгаа уур дотроо нүднэ. Тэгэхэд лам хэлэх үгээ олж ядан, өврөөсөө хамрын тамхи гаргаад хоёр хуруугаараа чимхэн хамар руугаа дээр дээрээс нь хийх зуур:

	— Зөв дөө, олон ч жил өнгөрлөө дөө. Та ч тэгэхэд нэгэн залуухан улаан хүүхэн байж билээ. Тэгээд хурал мөргөл болох бүрд лхаарамба ламынд байрлаж, мөргөл хийж байхад нь би танд цай нэлээд аягалсан байх ёстой. Харин та мартаж орхисон байна л даа гэв. Долгор чавганц гэнэт ширтэн, цайгаа ч нүдэхээ мартаж орхилоо.

	— Санах л ёстой. Та яагаа вэ дээ, тэр үед бас нэг танилцсан учир байх ёстой билээ. Таны санахгүй байгаа бол би хэлж ч болно. Би ага Жамц гэдэг гээд инээмсэглэв. Чавганц гэнэт санасан бололтой, час улаан болоод, өвдгөө алгадан:

	— Аа зайлуул. Хөөрхий минь, ага Жамц гэдэг минь та юу? Дөнгөж сая танилаа шүү. Харин түрүүнээс хойш би хаа үзлээ дээ гэж бодоод л байсан билээ. Тэгвэл танихгүй яах вэ гээд залуу насныхаа занг сэргээсэн маягтай гунхалзан инээв. Лам их л хөхиүн болж өнгөрсөн цагийн явдал гэнэт энэ гэрт бий болчихсон шиг санаж ханхалзан суулаа.

	— Таны санаанд оров уу даа. Би ч тэр цагт хорь орчим л настай залуу явж билээ. Лхаарамба ламбугай ч залуу байж билээ. Тэр цаг өнгөрсөн. Гэлээ ч гэсэн та одоо харахад мухар толгойтод чавганц ч гэсэн хуучинтайгаа адил ялдам сайхан ая зантай тэр л янздаа бөөрөнхий улаан толгой чинь хэвээрээ байна шүү гэж онгируулан хэлбэл, Долгор чавганц гэнэт нүднээсээ нулимс дуслуулав.

	— Ээ хөөрхий минь залуу насандаа дүрсгүйтэж явахад минь нэг ч удаа зэмлэж дуугараагүй, нөхөр минь хоолноос гарчхаад яаж ч чадалгүй нас барсан даа. Өнөөдөр дөчин есөн хоног нь гүйцээд байна. Харин ямар хувь заяагаар та морилж ирэв ээ. Өвгөнийг минь бурхны оронд саадгүй түргэн төрүүлэхийн тулд буян ерөөлийг айлдан ямар засал байгаа юм, түүнийг нь уншиж хайрлана уу гээд хоолойгоо чичрүүлэн хэлэв.

	Лам ч өрөвдсөн бололтой гараараа нүүрээ илж царайгаа үрчийлгэн, аман дотроо юм уншсан маягтай, чавганцын үгийг чагнах зуур “За байз ингээд байхад, дуулаад, энд ирсэн хэргийн үзүүр миний гарт баригдаж эхэллээ дээ” гэж бодон:

	— За яах вэ. Та тэр хаалга цоожилно уу. Бид хоёрын ярьж байгааг хүн сонсвол төвөгтэй хэрэг болно шүү. Болгоомжтой байх хэрэгтэй гэвэл чавганц түргэн гэгч босож, хаалгаа түгжив.

	Ламтан цааш нь үгээ үргэлжлүүлэн:

	— Хувраг хүн гэдэг чинь эх болсон зургаан зүйлийн хамаг амьтны энэ нас, хойд төрөл хоёрыг дааж, тэдний тусын тулд оролдох гэсэн тангаргийг будда бурхны өмнө хүлээсэн тул оролдох л ёстой байна шүү дээ. Тийм болохоор оролдож л үзье дээ. Тэгээд ч амьтны гай гамшиг гэдэг айхавтар хүнд байдаг юм байна даа. Түүнээс гэтэлж гарах гэвэл харамгүй сэтгэлээсээ өргөл буян хийх ёстой юм шүү дээ гээд Долгор чавганцыг харав. Чавганц урдаас нь наманчлаад:

	— Өвгөнийхөө сайн сайхан зан байдлыг санахад, надад хөрөнгө зөөр хайртай биш байна. Харин түүнийгээ сайн төрөлд төрөхийн тулд лам бурханд өргөл буян хийхээс би буцахгүй гэж уйлагнав.

	Лам “Зөв дөө. Энэ чинь баян чавганц байна шүү. Миний гараас бага юмаар амархан гарахгүйдээ эртхэн мэдэж аваарай” гэж ховдоглон сануут:

	— Би олз, хөрөнгөний хойноос шунахайрдаг муу мэхтэй, золбин лам нарын нэг нь биш шүү. Газар сайгүй явлаа. Элдвийн хүн тохиолддог юм. Унших юмаа уншаад, үйл хэргийг нь бүтээгээд байхад их ч өгдөг хүн байдаг, бага ч өгдөг хүн байдаг. Тэр надад хамаагүй шүү дээ. Пүү ч тос өгсөн би их гэдэггүй фунт ч талх өгсөн би бага гэдэггүй. Үйлийн үрээр яваа хүнд өгсөн өргөсний жишээгээр бүтээдэг ёстой юм даа гэж даруухан зальтай үгнүүдийг хэлж сууж билээ. Ингэж суутал нь чавганцын цай идээ нь болж, ламд цай аягалаад, дараа нь хоймрынхоо авдрыг уудлан таваг дотор ааруул, тос, ёотон зэргийг хийж байхад авдар дотроос шар торгон хувцас шиг юм хальт үзэгдэв. Тэгэхэд лам: “Энэ авдар дотор нь юу байдаг бол. Үнэтэй цэнтэй юм байвал даа. Тэр шар торгон юу байгаа бол нөгөө лхаарамбын нуусан юмнууд энэ авдар дотор ч байж мэднэ шүү” гэх зэргээр бодолхийлэн цай ууж, ааруул, тос, ёотонгоос нь их л шунахайгаар иднэ. Ингэж суухдаа бас гэр дотуур хулгай нүдээрээ сэмхнээр ширтэн ширтэн тэнд хананы толгойноос хурган дотортой хүрэн даавуу өнгөтэй эрэгтэй хүний дээл, гөрөөсний арьсан шинэ гутал ч өлгөөтэй байна. “За ингэхэд гутал дээл хоёртой лав боллоо доо. Өөр юу байна даа, урьдаар сайн харж мэдэх ёстой юм шүү” гэж бодно. Мөн энэ үед Долгор чавганц “Хөөрхий энэ ламын урьд хувраг байхад нь лхаарамба ламынд анх удаа харахдаа ямар цэвэрхэн, сайхан хувраг вэ гэж бодоод нэг үе сэтгэлийг минь их л хөдөлгөж байсан билээ. Тэгж цэвэрхэн хуврагт дурласныг минь лхаарамба гуай яагаад ч юм дээ мэдээд хардаж надад их хатуу үг айлдаж байсан нь одоо хүртэл санаанаас гарахгүй байна.

	Яг тэр үеэс хойш энэ ага Жамцыг хаашаа явсныг мэдэхгүй алдаж орхисон билээ. Харин одоо танихгүй болоод байж байхад маань эртийн буяны барилдлагаар хувраг хүн болохоороо нас барсан өвгөний минь сүнсийг бурхны оронд зориулж өгөх гэж золтой хувьтай байсанд маань өөрөө гэрт минь орж ирлээ дээ хөөрхий хаагуур ч морилж явснаа ирээ юм бол доо” гэж нөгөө л дутуу мааниа аман дотроо уншиж уруулаа хөдөлгөн суух зуур үргэлжлүүлэн “Байз, лхаарамба ламбугайн шоронд орохынхоо өмнө надад тун нууцаар хадгалуулсан юмнуудын тухай энэ ламаас асуувал яах бол. Лхаарамба ламбугай маань ч хаана байгаа юм бол доо. Нэг оронд өөрийнхөө ямбаар таалал болсон юм гэж дуулсан билээ. Тэр юмнуудыг нь эдэлбэл зүгээр юм сан. Энэ тухай учрыг нь лам хүн болохоороо хэлж өгөх болов уу” гэх мэтээр олон зүйлийг бодож суусан билээ.

	Чавганц, шоронд орсон лхаарамбын хонх, хар зандач дамар, карманы алтан цаг, хурлыг нь шар торгон жанч гэх мэт бас бус зүйлүүдийг өөрийнхөө өвгөнд ч хэлэлгүй энд тэнд нууж, одоо хүртэл ойртох ч үгүй хадгалж явсаар ажээ. Ингэж байх үед нөгөө лам нь арав шахам аяга цай оочиж уугаад сая ханаж хүзүүгээ хоёр тийш нь хөшиж, хэхэрч суухад чавганц их л хүндэлсэн байдалтай:

	— Ламбугай одоо манай үйл хэргийг бүтээн хайрлана уу гэж наманчлан хэлэв. Тэгэхэд лам хоолойгоо засаад, томоотой ихэмсэг болон амаа хөдөлгөж:

	— Тэгж л үзэхээс биш дээ, уншдаг л ерөөлөө уншина биз, гэхдээ түүний цаана ямар нэгэн шалтаг засал байж мэднэ шүү дээ. Ийм учраас урьдаар шоо хаяад үзье. Тэгж байж юу унших, ямар засал хийх маань илэрхий болно биз дээ гээд өврөөсөө бяцхан төмөр шоо хоржигнуулан гаргаж, аман дотроо шивэр авир шивнэн юм уншиж байгаа бололтой нүдээ анин, нүүрээ үрчийлгэн, шоогоо хэдэн удаа хаяна. Тэгээд ямар нэгэн бэрхшээл тохиолдсон маягтай толгойгоо хөдөлгөн бодол болж, амаа жимийлгэн хэсэг зуур суусны дараа, нүдээ бүр аньж, шоогоо тор тор хийтэл нь сэгсчин хаясныхаа дараа шоогоо удаан харж ажиглаад бас нүдээ аньж, нэг юм чагнасан маяг үзүүлэн суулаа.

	Чавганц ч зэвүүцэн сэжиглэсэн царайтай болж, ай бурхан шоо чулуу нь хатуугаар буусан болов уу даа. Аль айхавтар их гай барцад харагдаж үзэгдсэн юм болов уу? Эсвэл нөгөөх хадгалж нуусан юмнууд нь хараалд орох хортой байсан юм болов уу? Юу гэх нь бол доо гэх мэтээр олон зүйлийн юманд сэжиглэн айж суулаа. Лам нүдээ нээж, шоогоо нөгөө саван дотроо баахан дуугарган өвөртөлж орхив. Тэгээд юу ч дуугарсангүй, уурласан маягтай болж, чавганцын нүүрийг ч харахгүй юу гэж хэлэхийг нь хүлээж заль гарган сууна.

	Чавганц, ламын дуугарахыг хүлээж яаран байтлаа, санаа алдан:

	— За, ламбугай миний байдал ямар янзтай байна даа, танай шоонд ямраар үзэгдэв, айлдана уу? гэж тун зориг муутай хэлэв.

	Лам өөр тийш харж, бага зэрэг ганхан их огцом ширүүнээр;

	— Юу болсон юм бол доо, их хатуу байна. Миний шооны нүдэн дотор сайн юм ерөөсөө үзэгдэхгүй байна. Эр нөхөр чинь юм уу, эсвэл нэг өвгөн ч юм уу, нэг хүн нэг юмнаас болж, цааш явахгүй эргэлдэж байна. Их олон юм танаас авах гэж уйлж бархирч явна.

	Дээл гутлыг минь гэнэ, бүс малгайг минь гэнэ, та тэднийг хувцасгүй нүцгэн гаргасан юм уу? Нүцгэн шалдан юм гүйж байна. Бас нэг ламын юм уу, бөөгийн юм уу нэг адтай хэлтэй хүний гараас танд орсон шар өнгөтэй эдлэл танай гэрт хадгалагдаж байна. Бас бус байгаа юмны хорлол их байна. Хэсэг зуур болоод танай хаалганы завсраар хурц хумстай хоосон гар сарвалзах юм байна шүү гэж хэлээд, хаалганы зүг хялайн харж гэнэт зог тусна. Тэгэхэд нь ламыг харж суусан чавганц мөн зог тусан царай нь заримдаа цайрч, заримдаа хөхрөн, босон харайж чичрэн байж:

	— Ламбугай, намайг орхилгүй байж гай барцдаас минь аварч, аль болох засал уншлага юу байгааг цөмийг уншиж хайрлана уу. Миний өвгөний төрлөө олоогүй яваа нь гайхалтай байна. Тэр гуйж байгаа хувцсыг нь ерөөл буянд нь барина. Бас нэг зүйлийг танд шууд хэлье. Лхаарамба ламбугай шоронд морилохынхоо өмнө надад хэдэн хатуу эдлэл хадгалуулсан юм гэхэд: Лам их урамтай болж, суудлаа засаж урагшлан сууж;

	— За, за тийм л байх ёстой. Түүнийг заавал гаргах ёстой. Гаргахгүй бол чинь багалзуурдах нь байна шүү. Тэр хадгалуулсан юмнууд нь юу юм бол доо?

	— Хонх, дамар, хурлын шар торгон жанч, карманы цаг эднийг л хадгалуулсан юм даа.

	— Зөв, зөв, тийм, л хорт эдлэлүүд байна гэж миний шооны нүднүүдэд үзэгдсэн юм шүү гэж хэлээд “Байз, чавганц ч юм нууцалсан савныхаа цоожийг тайлж байна уу даа. Энд нь лхаарамба ламын юм үгүй байсан юм болов уу даа. Хэрэв үүнд үгүй ч байлаа гэсэн алт мөнгө заавал байх ёстой. Түүний нь ямар аргаар салгаж орхих юм билээ дээ” гэж санаж суутал нь чавганц бурхан тийшээ харж наманчлан уруулаа хөдөлгөж “хөөрхий ямар мэргэн шоотой лам бэ. Бүх юмыг минь нэвт харж дээ, яая гэхэв, лхаарамбын юм ч хийсэж очиг л доо. Харин өвгөний минь үнэтэй цэнтэй хувцас хунар л очих нь дээ. Нэгэнт төрлөө олоогүй байгаагаас хойш үүнийгээ авч төрлөө олог доо” гэх мэтийн олон зүйлийг бодсоноо: 

	— Ламбугай, уншлага засалд ямар юм хэрэгтэй болох бол гэж асуув. Лам хоолойгоо засаж, ханцуйгаа шамлан хамартаа тамхи хийж;

	— Ерөөлд тавих сайн хувцас, үзэлд орсон нууцалсан юмнуудыг гаргаж авчраад тавих болно доо. Бас гурил зуураад авчир! гэв. Тэгээд зуурсан гурилаар нь айхавтар том цурхай загасны дүрс хийж, ширээн дээр тавиад;

	— За, энэ цурхай загас бол цаасан мөнгөн дэвсгэртэй, цагаан мөнгөн хайрстай, амандаа алт зуусан байх ёстой юм. Хэрвээ өөрт чинь байхгүй бол олох хэрэгтэй, гэж чангарав. Чавганц авдраа уудлан лхаарамбын юмнуудыг бас аль эртний хадгалсан таван төгрөгийн алт, бяцхан савтай цагаан мөнгө, гурав, дөрвөн зуун төгрөг гаргаж ламын урд тавив.

	— Энэ ч яах вэ нөгөө ерөөлийнхөө хувцсыг бас авчраад энд тавь гэж лам зандчин хэлнэ.

	Чавганц их сандарч, нөгөө ламын харж байсан хурган дотортой хүрэн дээл, гөрөөсний арьсан гутал, шилүүс малгай, бүс зэргийг авчраад тавилаа. Лам, нөгөө загасандаа гурилаар хийсэн жижиг цагаан мөнгөөр хайрс хийж, таван төгрөгийн алт аманд нь зуулгаж, цаасан мөнгийг дор нь дэвслээ.

	Удсан ч үгүй харанхуй болж эхэллээ. Чавганц дэн асааж ламын өмнө тавив. Лам ч айхавтар бүдүүн хоолойгоор уншиж ч эхэллээ. Тэгж байснаа гэнэт чимээгүй болж нэг юм чагнасан маягтай толгойгоо гилжийлгэн сууж байтлаа, эндээс даруй гарагтун, бурхны оронд очигтун, тамын ёроолд очигтун гэх зэргээр хашхичив.

	Чавганц улам айж тасралтгүй мөргөж байв. Лам улам ширүүлэн:

	— Даруй түргэн нэгэн тулам аваад ир! Ад чөтгөрүүд нь барагдахгүй олон байна гэж зандачна. Чавганц хэнд ч өгдөггүй ямааны арьсан тулмаа авчирч өгөв. Лам зандчин маш сүртэйгээр уншиж байх завсраа гурилаар хийсэн цурхай загасаа тулам дотор хийгээд дээрээс нь бусад юмнуудыг хийн, амсрыг чанга уяад туламтай юмаа мөрөн дээрээ хаяж, гэр дотуур цовхчин дэвхцэж цамнана. Энэ завсраа:

	— Гурван хоног гэрээс битгий гараарай! Гурван хоног хүнтэй битгий яриарай! Миний хойноос битгий хараарай. Миний нэрийг гурван жил битгий нэрлээрэй. Хэрэв миний хэлсэн үгнүүдийг хүнд хэлбэл, ад чөтгөрүүд буцаж ирээд, улаан цусыг чинь сорж, уушги тархийг чинь иднэ гэж харанхуй шөнө хашхирсаар гүйж гараад алга болчихлоо.

	Чавганц, хамаг юмыг нь аваад арилсан ламын хойноос наманчлан салганаж байх зуур: “Хөөрхий минь дээ, ад чөтгөрүүдийг минь, хөрөнгө юмыг минь ямаан туламд дүүргээд өөрийнхөө биеэр аваад заларлаа шүү” гэж бодон бурхныхаа өмнө очиж нөгөөх дутуу мааниа уншин хонов гэнэ. Лам, чавганцын юмыг үүрээд шөнийн харанхуйд хол шиг зайлъя гэж хурдан хурдан алхалж явах зуур: “Ай чавганц гуай, ай чавганц гуай мөн л тэнэг байна даа, ийм л болохоор чинь чавганц гэж нэрлэдэг байж л дээ. Хонийг алах гээд өрийг нь цоолоод, гараа суйлан голыг нь таслах гэж эрж байхад, хонь нь сайхан зантай болохоор хэдий өвдөж байсан ч эмчилж байна гэж боддог юм гэдэг ёгт үгээр, хонины тэнэгийг хэлдэгтэй адил тэр чавганц надад эд хөрөнгөө тонуулаад байсан атлаа ад чөтгөрүүдийг минь аваад явчихлаа гэж, харин миний хойноос мөргөн наманчилж суугаа байх даа, тийм болохоороо хонь шиг сайхан санаатай юм уу даа” гэж ганцаараа ярьж, учиргүй ихээр инээж гэнэ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

